
RIPOTI YA 2009 YA HAKI ZA BINADAMU: TANZANIA 

OFISI YA DEMOKRASIA, HAKI ZA BINADAMU NA KAZI. 

Ripoti ya Nchi kuhusu Mwenendo wa Haki za Binadamu 

Machi 11, 2010. 

 

Jamhuri ya Muungano wa Tanzania yenye idadi ya watu takriban milioni 41, ni jamhuri 

inayofuata mfumo wa vyama vingi inyojumuisha bara na mkusanyiko wa visiwa vya 

Zanzibar, ambapo visiwa vyake vikuu ni Unguja na Pemba. Muungano unaongozwa na rais 

ambaye pia ni mkuu wa serikali, na chombo kimoja cha kutunga sheria ambacho ni Bunge. 

Pamoja na kwamba Zanzibar imeunganishwa kwenye mfumo wa nchi wa serikali na chama, 

ina rais wake, mfumo wake wa mahakama na baraza la kutunga sheria, na inaendelea kufanya 

mambo yake kwa uhuru. Katika uchaguzi wa mwaka 2005 wa rais na wabunge, Jakaya 

Kikwete alichaguliwa kuwa rais, na chama tawala Chama cha Mapinduzi (CCM) kilipata viti 

vingi bungeni. Waangalizi waliuona uchaguzi wa Muungano katika pande zote mbili za bara 

na Zanzibar kuwa ulikuwa huru na wa haki kabisa. Uchaguzi wa rais wa 2005, kwa upande 

wa Zanzibar ulikuwa na ubishani, wenye dosari kubwa na vurugu zilizochochewa kisiasa. 

Wakati mamlaka za kiraia kwa ujumla zilidhibiti majeshi ya usalama, kulikuwa na matukio 

kadhaa ambapo askari wa majeshi ya usalama walifanya kazi kwa uhuru bila ya mamlaka za 

serikali.  

 

Kulikuwa na matukio kadhaa ya matatizo ya haki za binadamu. Polisi na walinzi wa magerza 

walitumia nguvu kubwa dhidi ya wafungwa na watuhumiwa, na suala la polisi kutochukuliwa 

hatua limebakia kuwa ni tatizo. Mazingira ya magereza yalikuwa ni mabaya na ya kutishia 

maisha. Rushwa miongoni mwa polisi na ukiukaji wa taratibu za kisheria yalikuwa ni 

matatizo; na idara ya mahakama ilikabiliwa na rushwa na kukosa ufanisi. Serikali ilizuia 

uhuru wa kuzungumza, na uhuru wa vyombo vya habari ulikuwa mdogo, hasa Zanzibar; 

rushwa ilienea serikalini; mamlaka zilizuia wakimbizi kutembea.  Ukatili katika jamii dhidi 

ya wanawake na maalbino ulizidi. Ukeketaji wa wanawake (FGM), hususan wasichana 

wadogo, uliendelea kufanyika. Biashara ya kuuza watoto na ajira ya watoto viliendelea. 

KUHESHIMU HAKI ZA BINADAMU 

Sehemu ya 1: Kuheshimu utu wa mtu, ikiwa ni pamoja na uhuru wa; 

 

a. Kutotwaliwa maisha isivyo halali na kiholela. 

Hakukuwepo na mauaji yaliyochochewa kisiasa na serikali au mawakala wake; hata hivyo, 

mara kadhaa majeshi ya usalama yaliwaua raia katika mwaka huo.  

Mwezi Mei, Inspekta Mkuu wa polisi aliwaonya maofisa wake kutotumia nguvu ya kuua; 

hata hivyo, katika matukio kadhaa vikosi vya usalama vilitumia nguvu hizo dhidi ya raia 

walio kifungoni na wakati wa kuwafukuza. 

 

Kwa mfano, tarehe 27 Machi, polisi walimpiga risasi na kumuua dereva wa teksi jijini Dar es 

Salaam baada ya kumdhania kuwa ni jambazi.  Mashuhuda waliwaeleza waandishi kwamba 

dereva huyo wa teksi alikuwa akimpeleka mteja nyumbani wakati polisi walipompiga risasi 

na kumuua.  Polisi walichunguza tukio hilo kupeleka jalada kwa waendesha mashtaka ambao 

walifuta mashtaka. Hata hivyo, ofisa alifariki kwa kifo cha kawaida akiwa kizuizini kabla 

hajaachiwa.  

 

Mwezi Julai, familia moja jijini Dar es Salaam iliituhumu serikali kwa kumtesa na kumuua 

ndugu yao Rashidi Tuga, baada ya kumkamata nyumbani kwake. Kwa mujibu wa ripoti ya 

uchunguzi wa maiti, mwili ulikuwa na alama shingoni na kichwa kilikuwa kimevimba. 

Inspekta Mkuu wa polisi aliteua timu ya watu saba kuchunguza mauaji hayo. Hadi mwisho 

wa mwaka matokeo ya uchunguzi yalikuwa bado hayajatolewa.  

 

Uchunguzi uliofanywa na Mwanasheria Mwandamizi wa serikali Tabora, kuhusiana na 

kupigwa hadi kufa kwa kijana James Deus mwenye miaka 16, mwezi Januari 2008 alipokuwa 

chini ya ulinzi wa polisi bado unaendelea. Mtuhumiwa alibakia kizuizini hadi mwisho wa 

mwaka.  

 

Jumla ya maofisa 15 wa polisi waliotuhumiwa kuhusika katika kuwapiga risasi na kuwaua 

wafanyabiashara watatu wa madini na dereva wa taksi karibu na Dar es Salaam mwaka 2006 

walifutiwa mashtaka ya mauaji mwezi Agosti kutokana na ukosefu wa ushahidi.  

 

Vifo kadhaa vilitokana na vurugu za vikundi, ikiwa ni pamoja na kupigwa mawe, kupigwa, 

kukatwa mapanga na kuchomwa moto; ingawa matukio haya yaliendelea kupungua kufuatia 

kampeni ya serikali kwa wananchi na jitihada za asasi isiyo ya kiserikali. Hata hivyo, mauaji 

kadhaa ya watuhumiwa wa wizi yalitokea. 

 

 

Kwa mfano, tarehe 9 Januari, kundi la watu wenye hasira lilimuua Musa Juma huko mkoani 

Arusha kwa kujaribu kuiba kwenye nyumba. Polisi waliingilia kati lakini hawakuweza 

kuokoa maisha yake. Mwishoni mwa mwaka hakukuwa na taarifa zaidi kuhusu mauaji. 

  

Mwezi Aprili, Robhi Getaraswa, mwenyekiti wa kijiji cha Kitagasembe, Tarime, alipigwa, 

kuchomwa moto na kuuawa na wanakijiji kwa kuiba ng‟ombe wanane. Hadi mwisho wa 

mwaka uchunguzi ulikuwa bado unasubiriwa.  

 

Hakukuwa na maendeleo zaidi katika kesi nyingine za vurugu za wananchi mwaka 2008 

ikiwa ni pamoja na: watu watatu waliopigwa mawe hadi kufa mkoani Rukwa; wezi wawili 

waliouawa karibu na Malangali; watu watatu waliochomwa moto hadi kufa kwa kufanya 

uvuvi haramu na mtu mmoja aliyeuawa kwa kuiba kuku wawili.  

 

Imani ya kichawi iliyoenea ilisababisha kuendelea kwa mauaji ya waliotuhumiwa kuwa ni 

wachawi na waliodai kuwa ni waathirika wa uchawi, ndugu wa waathirika au kundi la watu 

wenye hasira. Kwa mfano, mwezi Agosti Mkuu wa Mkoa wa Mwanza alikadiria kwamba 

wazee 60 waliuawa mkoani Mwanza kwa kutuhumiwa kuwa ni wachawi katika mwaka huo; 

kati ya hao 56 walikuwa ni wanawake.  

 

Mwezi Machi kundi la watu wenye hasira lilimuua mzee wa miaka 70 katika kijiji cha Mpui, 

wilaya ya Sumbawanga kwa tuhuma za kufanya uchawi. Kundi hilo, lililokuwa na marungu, 

mishale na mapanga pia liliwajeruhi watu tisa, kuua ng‟ombe na kuchoma nyumba za watu 

waliowatuhumu kuwahifadhi wachawi. Hadi mwishoni mwa mwaka hakukuwa na ukamataji, 

lakini polisi walikuwa wanawatafuta wanaume watano wanaodhaniwa kuwa ni viongozi wa 

vurugu. 

 

Viongozi walilaani mauaji hayo. Mwezi Juni 2008, Waziri Mkuu Mizengo Pinda alilaani 

mauaji ya wazee kwa kuwatuhumu kwa uchawi na kuwaomba raia kupeleka malalamiko yao 

mahakamani badala ya kutumia vurugu za makundi. 

Ilikuwa vigumu kuwashtaki watu waliotuhumiwa kuwaua watuhumiwa wa uchawi kutokana 

na polisi kukosa rasilimali na kutotaka kujitokeza kwa mashahidi, lakini serikali ilijaribu 

kufungua mashtaka kwa matukio kadhaa. Mwezi Septemba 2008, watu wanne walikamatwa 

kwa kumuua Nyambusa Nyanda, mwenye umri wa miaka 60 huko wilayani Sengerema, 

mkoa wa Mwanza baada ya kumtuhumu kuwa ni mchawi. Kesi bado inasubiri uamuzi na 

hadi mwisho wa mwaka watuhumiwa walikuwa bado wako kizuizini.  

 

Mauaji yaliendelea dhidi ya watu wenye ulemavu wa ngozi (maalbino) kwa imani kwamba 

sehemu za viungo vyao zinaweza kuleta nguvu na utajiri. Kulikuwa na mauaji takriban 50 

tangu 2007, pamoja na mauaji ya watu wanne mwezi Julai mwaka huu pekee. Asasi zisizo za 

Serikali (AZISE) zinaamini kwamba mashambulizi ya maalbino yanaweza kutoripotiwa 

ipasavyo kutokana na kuhusika kwa familia au marafiki wa karibu. 

 

Mwezi Januari Rais Kikwete aliuambia mkutano ulioandaliwa na Chama cha Maalbino 

Tanzania kwamba uongozi wake utawalinda maalbino na hautavumilia mashambulizi dhidi 

yao. Mwezi Aprili 2008, Rais alimteua albino Al-Shaymaa Kwegyr kuwa mbunge ili 

kusimamia jitihada za kutetea haki za maalbino. 

 

Waziri Mkuu Pinda alifuta leseni za waganga waaguzi na waganga wa kienyeji katika mwaka 

huo ili kukomesha mauaji ya maalbino. Tangazo hilo liliungwa mkono na baadhi ya waganga 

wa kienyeji wa mkoa wa Manyara, ambao walikiri hadharani kwamba wenzao walikuwa 

wanahamasisha mauaji ya matambiko.  

 

Mwezi Machi serikali iliwaomba wakazi wa mikoa ambayo mauaji ya maalbino yalikuwa 

makubwa kutaja majina ya wanaofanya mauaji katika kura za siri. Matokeo ya kura hizo 

hayakutolewa. Hata hivyo, hadi kufikia Septemba watu wanaokisiwa 90 walikuwa 

wanashikiliwa kwa makosa dhidi ya mauaji ya maalbino. Kesi ya kwanza kwa watuhumiwa 

wa mauaji ya maalbino ilianza kusikilizwa Mwezi Juni. Septemba 23, Hakimu wa mkoani 

Shinyanga aliwahukumu wanaume watatu kunyongwa hadi kufa kwa kumuua mvulana wa 

miaka 14 na kumkata miguu yake.  

 

Mwanzoni mwa Novemba, mahakama ya mkoa wa Shinyanga iliwahukumu kifo wanaume 

wanne kwa kumuua mwanaume albino mwenye miaka 50 kwa ajili ya kuchukua viungo vya 

mwili wake.  

Hadi mwishoni mwa mwaka mahakama zilitoa hukumu ya kifo kwa watu saba kwa kosa la 

kumvamia albino.  

 

Tume ya Haki za Binadamu na Utawala Bora (CHRAGG) walizindua shughuli ya “Pamoja” 

mwezi Oktoba ili kukomesha mauaji, shughuli hiyo ilijumuisha mahojiano na wananchi, 

uchunguzi na elimu kwa wananchi kuhusu ukiukaji wa haki za binadamu unaohusishwa na 

kuwashambulia maalbino. 

 

b. Utowekaji 

Hapakuwa na ripoti za kutoweka kutokana na uchohezi wa kisiasa. 

 

c. Utesaji na Vitendo vya kikatili, vya kinyama ama Udhalilishaji au Adhabu. 

 

Katiba na sheria vinazuia vitendo hivyo; hata hivyo, maofisa wa polisi na walinzi wa 

magereza waliwatesa, kuwatishia na vinginevyo kuwatendea vibaya raia, watuhumiwa wa 

uhalifu na wafungwa katika matukio mbalimbali mwaka huo. Vipigo vilkuwa ndio njia 

iliyotumika sana.  

 

Kwa mfano, mwezi Mei mtuhumiwa aliyeshtakiwa kwa kummwagia tindikali mhariri 

mwandamizi wa gazeti la Mwana Halisi aliwatuhumu viongozi wa gereza la Segerea kwa 

kumpiga vibaya sana mbele ya msimamizi wao. Kipigo hicho kilimsababishia kupooza 

upande wa kushoto. Wafanyakazi wa mahakama waliwaamuru viongozi wa magereza 

kuchunguza malalamiko hayo na kuripoti matokeo yake kwa hakimu. Viongozi wa magereza 

walikana tuhuma za unyanyasaji na hawakuwa na habari na amri ya mahakama ya kufanya 

uchunguzi. 

 

Pia mwezi Mei, kwa mujibu wa ripoti kutoka Kituo cha Sheria na Haki za Binadamu 

(LHRC), wanajeshi walimshambulia askari wa usalama barabarani katika makutano ya 

barabara jijini Dar es Salaam, wakimtuhumu kuwa hakuwa anaita magari inavyotakiwa. 

 

Tarehe 19 Septemba, takriban wanajeshi 15 walivamia baa mkoani Lindi; iliripotiwa kwamba 

ni baada ya mwenye baa na watumishi wake kukataa kubadilisha stesheni ya redio. Wakati 

wa vurugu hizo watu sita waliumizwa vibaya, na wengine 18 walipata majeraha madogo. 

Polisi waliwakamata wanajeshi 12 na walikuwa wakiwatafuta wengine kadhaa kuhusiana na 

tukio hilo. Hakukuwa na maendeleo zaidi hadi kufikia mwishoni mwa mwaka. 

 

Hakukuwa na maendeleo zaidi katika kesi zifuatazo mwaka 2008; malalamiko ya Aprili ya 

wanakijiji 150 kwamba polisi waliwapiga na kuwalazimisha kuondoka kwenye nyumba zao; 

mauaji ya Aprili ya wafanyabiashara watatu wa madini yaliyofanywa na polisi; na kipigo cha 

Godbless Kiwelu kutoka kwa polisi.  

 

Mara nyingi viongozi wa serikali za mitaa na mahakama walitumia viboko kama adhabu kwa 

watoto na watu wazima waliofanya makosa.  

 

Kwa mfano, mwezi Februari Mkuu wa Wilaya ya Bukoba aliwaagiza polisi kuwachapa 

viboko walimu 19 kwa kuchelewa kufika kazini na kwa matokeo mabaya ya wanafunzi 

katika mtihani wa taifa. Walimu wanawake saba na wanaume 12 walichapwa viboko mbele 

ya kundi la wanafunzi. Februari 14, Rais Kikwete alimfukuza kazi mkuu huyo wa wilaya. 

Mwezi Septemba walimu walifungua kesi ya madai ya shilingi za Tanzania milioni 300 

($220,000) dhidi ya mkuu wa wilaya, na kesi iliendelea hadi mwishoni mwa mwaka.  

 

Mwezi Agosti mganga wa jadi kutoka kijiji cha Ibongoya mkoani Mwanza alihukumiwa na 

Mahakama ya wilaya ya Misungwi kifungo cha miaka 30 jela na kuchapwa viboko vinne kwa 

kosa la kumbaka mwanafunzi.  

 

Mwezi Agosti, AZISE za kimataifa ziliripoti kwamba vikosi vya kutuliza ghasia viliwaondoa 

kwa nguvu wafugaji na kuchoma nyumba zao na mazao likiwataka kutoka katika Eneo la 

Hifadhi la Loliondo, eneo ambalo shirika la kigeni linamiliki haki ya kuwinda. Polisi pia 

walituhumiwa kuwakamata na kuwashtaki bila ya utaratibu wafugaji waliokataa kuhama. 

Mwezi Oktoba, CHRAGG walituma timu kuchunguza tukio hilo lakini ripoti yake ilikuwa 

haijashughulikiwa hadi mwishoni mwa mwaka (tazama sehemu ya 6). 

 

Madarasa ya mafunzo ya msingi kwa polisi na wanajeshi kuhusu kuheshimu haki za 

binadamu na kupambana na biashara haramu yaliendelea katika mwaka huo kama sehemu ya 

ahadi ya Mpelelezi Mkuu ya kulipa utaalamu jeshi la polisi na kupunguza rushwa. Tofauti na 

mwaka uliopita, hakukuwa na ripoti kwamba polisi waliwabaka wasichana.  

 



7 
 

Hali katika magereza na vituo vya mahabusu  

Katika mwaka huo wawakilishi kutoka LHRC, CHRAGG, Msalaba Mwekundu Tanzania 

(TRC), na mabalozi walitembelea magereza. Hali ya magereza iliendelea kuwa ya kikatili na 

ya kutishia maisha. Mwezi Mei CHRAGG walikagua gereza la Ukonga Dar es Salaam ili 

kufuatilia ripoti ya wafungwa kunyimwa kutumia vyoo. Katika mahojiano wafungwa 

walilalamikia chakula kibaya, ukosefu wa dawa,na usafi usioridhisha. Wafungwa walieleza 

kuwa wanapodai mazingira mazuri walitishiwa kwa kupigwa na kifungo cha kutengwa. 

LHRC pia walipokea malalamiko ya wafungwa ya kunyanyaswa na walinzi na wafungwa 

wengine.  

 

LRHC walitembelea magereza 24 ya Tanzania bara katika mwaka huo na kuripoti kwamba 

msongamano uliendelea kuwa tatizo kubwa. Katika jengo moja wawakilishi wa LHRC 

waliripoti kwamba wafungwa 150 walikuwa wakiishi katika chumba kilichojengwa kwa ajili 

ya watu 30. TRC, ambao hutembelea magereza kila mwaka, walieleza kwamba ilibidi baadhi 

ya wafungwa walale kwenye sakafu. 

 

Asasi moja isiyo ya serikali iliripoti kwamba mara nyingi maji yalipatikana kwa shida katika 

magereza, yakisababisha usafi duni. Ukichanganya na msongamano, hali hizo zilichangia 

kuenea kwa magonjwa. Magonjwa yaliyoenea sana yalikuwa malaria, kifua kikuu, 

VVU/UKIMWI, kipindupindu na magonjwa mengine yanayohusiana na uchafu. Usambazaji 

wa dawa ulikuwa mdogo na matibabu hayakutosheleza. Katika gereza moja la wanawake 

LHRC waliripoti hakukuwa na vyandarua au vifaa vya kujikinga na malaria. Zahanati za 

magereza zilitoa matibabu kwa kiwango kidogo, na marafiki na wanafamilia wa wafungwa 

kwa kawaida walipaswa kupeleka dawa au fedha za kununulia dawa hizo. 

 

Chakula kilichotolewa magerezani hakikutosheleza. TRC waliripoti kwamba baadhi ya 

wafungwa walikuwa na utapiamlo. 

 

Mwezi Mei vilitokea vifo 12 vya wafungwa huko Ukonga, walinzi wa magereza waliripoti 

kuwa vilitokana na kugoma kula ili kupinga hali duni ya chakula. Waliwashutumu viongozi 

kwa kuuza mgao wao wa kila wiki katika shule za jirani ili kupata faida. Ofisa uhusiano wa 

magereza alikanusha kuhusu mgomo wa kutokula. 

Sheria inawaruhusu majaji na mahakimu kutoa msamaha kabla ya kumaliza kifungo au kutoa 

hukumu mbadala kama vile kufanya kazi za kijamii kama njia ya kupunguza msongamano 

magerezani; hata hivyo, utaratibu huo ulitumiwa mara chache. Ni wafungwa 3,057 tu ambao 

wamepewa msamaha wa masharti tangu sheria ya msamaha ilipotungwa mwaka 1999. Kwa 

mujibu wa LHRC, sheria inaruhusu kufunguliwa mapema kwa kuonyesha tabia nzuri lakini 

ina masharti ya wazi yenye usumbufu. Kufanya kazi za kijamii pia kulitumika mara chache 

kutokana na idadi ndogo ya maofisa wa majaribio.  

 

Magereza ya nchini yana takriban wafungwa 45,000 waliohukumiwa na waliowekwa 

kizuizini wakisubiri hukumu, wakati ambapo uwezo wa juu wa magereza ulikuwa wafungwa 

27,653. Makisio ya wafungwa 1,500 waliohukumiwa na walio kizuizinini wanawake. Wakati 

idadi halisi haikupatikana kwa watoto walio kizuizini, viongozi walikisia idadi ya watoto 

ililingana na ile ya wanawake wafungwa, sehemu ndogo ya jumla ya idadi ya wafungwa.  

 

Tofauti na mwaka uliopita, hakukuwa na ripoti kwamba maofisa wa magereza 

waliwanyanyasa kingono watu waliokuwa kizuizini. 

 

Polisi walichunguza tukio la kubakwa kwa mtoto mwaka 2008 kulikofanywa na ofisa wa 

magereza Hija Mchwao na kupata ushahidi wa kutosha wa kumshtaki. Hata hivyo, mwezi 

Septemba mashtaka yalifutwa kwa sababu hakukuwa na shahidi aliyekuwa tayari kutoa 

ushahidi katika kesi.  

 

Sheria inataka wafungwa watengwe kwa umri na jinsi, na kama mtu anasubiri kushtakiwa au 

amehukumiwa kwa kosa. Kwa sehemu kubwa sheria hizi zilifuztwa katika utekelezaji. 

Wanawake walitengwa na wanaume na mahabusu walitengwa katika magereza ya 

waliohukumiwa. Hata hivyo, kulikuwa na magereza matatu tu ya watoto, na mara nyingi 

watoto walichanganywa pamoja na watu wazima. Watoto wanaume waliosubiri hukumu 

waliwekwa katika moja ya jela tano za watoto na wasichana karibu wote waliachiwa kwa 

dhamana. Kwa sehemu kubwa wafungwa wa rumande waliwekwa tofauti na wafungwa 

waliohukumiwa.  

 

Mara nyingi mamlaka ziliwahamisha wafungwa kwenda katika magereza mbalimbali bila ya 

kuziarifu familia zao. Kwa mujibu wa CHRAGG, wafungwa walihamishwa ili kuhudhuria 

mashtaka katika mahakama maalumu, lakini katika matukio kadhaa matatizo ya fedha 

yalizuia mfumo wa mahakama kuwarudisha katika maeneo yao ya awali baada ya kutiwa 

hatiani.  

 

Kamati ya Kimataifa ya Msalaba Mwekundu ilitembelea wafungwa katika Mahakama ya 

Kimataifa ya Wahalifu wa Rwanda (ICTR) huko Arusha, na iliwatembelea wakimbizi katika 

magereza mbalimbali nchini kote ili kufuatilia kama haki za msingi zilifuatwa. Ofisi ya 

Shirika la Kimataifa la Wakimbizi (UNHCR) walitembelea magereza yenye wakimbizi ili 

kujua hadhi yao ya uhamiaji na kutoa msaada kwa wale walioaminika kuwa wamekamatwa 

kimakosa na kuhukumiwa kwa uhamiaji haramu. AZISE za kimataifa na za nchini nazo pia 

zilitembelea magereza na kutoa msaada wa kisheria na kibinadamu. Hata hivyo, ziara za TRC 

ziliishia kwenye maeneo ya wageni tu na hawakuruhusiwa kukagua mazingira ya ndani ya 

magereza. 

 

d. Ukamataji watu Kiholela au Kuwatia Kizuizini 

 

Katiba inakataza ukamataji wa watu kiholela na kuwatia kizuizini, na kwa ujumla serikali 

ilifuatilia ukatazaji huo. 

 

Wazee saba wakazi wa Pemba waliotiwa kizuizini mwezi Mei 2008 hawakutakiwa tena 

kuripoti mara kwa mara katika kituo cha polisi. Mwezi Agosti watu hao saba walikutana na 

wawakilishi wa Umoja wa Mataifa bila ya kufuatiliwa na walielezwa kwamba malalamiko 

yao ya kuomba haki ya kujiamulia yalikuwa yanapitiwa upya na Umoja wa Mataifa.  

 

Dhima ya Polisi na Vyombo vya Usalama 

 

Jeshi la Polisi la taifa chini ya Wizara ya Usalama wa Raia lina wajibu wa msingi wa 

kudumisha sheria na utulivu. Kitengo maalumu cha Kikosi cha kuzuia ghasia kinashughulikia 

maandamano yasiyo halali na ghasia. Doria za sungusungu ambao ni walinzi wa jadi na 

vikundi vya kijiji vinavyopambana na uhalifu, pia vinafanya kazi pamoja na viongozi wa 

serikali za mitaa kulisaidia jeshi la polisi katika makambi ya wakimbizi na maeneo mengine. 

Wizara ya Ulinzi inawajibika na usalama wa nje na ina majukumu machache ya ulinzi wa 

nchini.  

 

Jeshi la polisi bado linapewa fedha kidogo na kwa kiasi kikubwa halina ufanisi. Kumeendelea 

kuwa na makala magazetini, malalamiko ya raia na ripoti za rushwa kwa maaskari zinazotoka 

Tume ya Kuzuia na Kupambana na Rushwa (TAKUKURU) na Wizara ya Mambo ya Ndani. 

Utafiti wa mwaka kuhusu utawala wa nchi na rushwa, kaya, viongozi wa umma na biashara 

ulibaini jeshi la polisi kuwa moja ya asasi za umma zinazopokea rushwa sana. 

 

Polisi kutumia nguvu kupita kiasi, rushwa kwa polisi na kuwa na kinga ya kutoadhibiwa 

yalikuwa na matatizo. 

 

Jitihada zilikuwa zinaendelea kuboresha utendaji wa polisi. Kwa mfano, katika mwaka huo 

polisi taifa waliendesha semina kuhusu rushwa na kuchukua hatua za kinidhamu dhidi ya 

maofisa wa polisi waliokutwa na makosa. Tareha 31 Desemba Mrakibu Msaidizi wa Polisi, 

Lwitiko Kibanda alitangaza kwamba katika mwaka huo maofisa wa polisi zaidi ya 15 

walifukuzwa na wengine zaidi ya 15 walishushwa vyeo kwa ajili ya tabia za utovu wa 

nidhamu, ikiwa ni pamoja na kudai rushwa.  

 

Katika mwaka huo, utaratibu wa polisi jamii ulizinduliwa ili kusuluhisha migogoro ya ndani 

na kupunguza rushwa kwa polisi. Polisi jamii, ikifanya kazi vijijini, ilipata mafunzo yaliyo 

katika kiwango, na polisi iliendesha kampeni ya elimu kwa raia ya jinsi ya kufanya kazi na 

vitengo vya polisi jamii. 

 

Katika mwaka huo, CHRAGG waliendesha utafiti wa majaribio mkoani Mwanza, Mbeya na 

Dar es Salaam ili kujua kiwamgo cha ukatili wa polisi; hata hivyo, matokeo ya utafiti 

yalikuwa hayajatolewa hadi kufikia mwishoni mwa mwaka.  

 

Katika matukio kadhaa polisi walikuwa kama waendesha mashtaka katika mahakama za 

mwanzo, lakini zoezi hilo lilifutwa. Wizara ya Sheria ilianza kuajiri na kutoa mafunzo kwa 

waendesha mashtaka wa serikali ili kushughulikia kesi zote za kitaifa. Wataalamu wa 

mahakama walipinga polisi kuwa waendesha mashtaka kwa sababu kunawapa polisi nafasi 

ya kuhodhi ushahidi katika kesi za madai. 

 

Polisi iliendelea kuendesha semina za mafunzo kuhusu upelelezi na uchunguzi, haki za 

binadamu, kupambana na biashara ya kuuza binadamu, kuharakisha uchunguzi, kukamilisha 

kesi za jinai na kuwashughulikia wanachama wa vyama vya upinzani. Wakati mwingine 

polisi walishirikiana na wataalamu wa kimataifa katika kutoa mafunzo. Pia TRC walitoa 

mafunzo kwa wafanyakazi wa jeshi la polisi bara na Zanzibar ili kuwaelimisha kuhusu haki 

za binadamu pamoja na dhima ya TRC. 

 

Serikali ilichukua hatua ya kuharakisha mashtaka ya mahakama kwa kuwa na Ofisi ya 

Mkurugenzi wa Mashtaka (DPP) kwa ajili ya kupitia kesi ili kubainisha zile ambazo 

zinaweza kufutwa kutokana na ushahidi hafifu au kusuluhishwa kupitia ombi la kupatana. 

DPP aliandaa mwongozo wa maelekezo ya jumla kwa waendesha mashtaka na kushirikiana 

na polisi katika masuala yanayofanana kwa ajili ya wapelelezi kuwasaidia katika kuendesha 

kesi. Aidha, katika mwaka huo DPP alianzisha mfumo wa elektroniki wa usimamizi wa kesi. 

 

Mwezi Desemba serikali ilizindua Jukwaa la Taifa la Sheria ya Makosa ya Jinai ili 

kurahisisha ushirikiano baina ya mashirika yanayotekeleza sheria.  

 

Sheria inatoa hadhi ya uhalali kwa vikundi vya Sungusungu vya kijiji vinavyopambana na 

uhalifu. Serikali za mitaa ziliwateua wanasungusungu ambao ni raia kutoka katika jamii. Hao 

wana mamlaka ya kuwakamata watuhumiwa na wanabeba virungu lakini sio silaha za moto. 

Familia za jirani na maeneo yenye Sungusungu ama walichangia fedha kwa sungusungu kwa 

ajili ya doria au walitoa mtu wa kujitolea kushirika kwenye doria. Kwenye makambi ya 

wakimbizi, vikundi vya Sungusungu vinaundwa na wakimbizi wanaofanya kazi kama vikosi 

vya ulinzi vinavyosaidia upungufu wa polisi. 

 

Taratibu za Kukamatwa na Wanavyotendewa Kizuizini. 

 

Sheria inataka watu watiwe mbaroni kwa hati ya kukamatwa kwa kuzingatia ushahidi wa 

kutosha, na kwa ujumla kulingana na sheria. Aidha, sheria inataka mtu akamatwe kwa 

uhalifu, tofauti na mahabusu wa usalama wa taifa, apelekwe mahakamani ndani ya saa 24 

tangu kukamatwa kwake; hata hivyo, kiutendaji polisi walishindwa kutekeleza sharti hili. 

Sheria inawapa watuhumiwa haki ya kuwasiliana na mwanasheria au kuzungumza na 

wanafamilia, lakini wakati mwingine walinyimwa haki hiyo. Kupata ushauri wa haraka mara 

nyingi ilikuwa vigumu kutokana na ukosefu wa wanasheria katika maeneo ya vijijini, 

ukosefu wa mifumo ya mawasiliano na miundombinu, na kutojua kusoma na kuandika na 

umaskini wa watuhumiwa. Mamalaka ziliwapa haraka mahabusu taarifa za mashtaka dhidi 

yao. Serikali ilitoa uwakilishi wa kisheria kwa washtakiwa fukara na kwa watuhumiwa wote 

walioshtakiwa kwa mauaji au uhaini. Sheria hairuhusu dhamana kwa kesi zinazohusu mauaji, 

uhaini, dawa za kulevya, ujambazi wa kutumia silaha au wakosaji wengine wa vurugu 

wanaosababisha hatari kwa usalama wa wananchi. Wakati dhamana inatolewa kwa baadhi ya 

kesi, masharti makali kuhusu uhuru wa kutembea na kukusanyika yanawekwa. Katika 

mahakama za mwanzo na za wilaya, wakati mwingine rushwa ndiyo iliamua kama dhamana 

itolewe au isitolewe. 

 

Chini ya sheria ya kuwekwa kizuizini, rais anaweza kuamuru kukamatwa na kuwekwa 

kizuizini kwa muda usiofahamika kwa mtu yeyote anayedhaniwa kuwa ni hatari kwa amani 

ya wananchi au usalama wa taifa. Serikali lazima iwaachie watu waliowekwa kizuizini chini 

ya sheria hii ndani ya siku 15 au kuwataarifu sababu za kuendelea kuwekwa kizuizini; aidha 

inamruhusu mahabusu aliyewekwa kizuizini kuhoji misingi ya kuwekwa kwake kizuizini 

katika vipindi tofauti vya siku 90. Serikali ina uwezo mkubwa wa kumuweka mtu kizuizini 

chini ya sheria ambayo inawaruhusu wakuu wa mikoa na wilaya kumkamata na kumuweka 

kizuizini ndani ya saa 48 mtu ambaye anaweza „kuharibu utulivu wa raia.‟ Sheria hii 

haikutumika mwaka huo.  

 

CHRAGG walikisia kwamba zaidi ya asilimia 50 ya watu walio magereza wanajumuisha 

walioko kizuizini na ambao wako rumande. Mahabusu walioshtakiwa kwa makosa ya jinai 

kwa ujumla walisubiri kwa miaka kadhaa kabla ya kesi zao kusikilizwa kutokana na muda 

unaochukuliwa kukamilisha uchunguzi wa polisi, ukosefu wa majaji wa kusikiliza kesi na 

bajeti ndogo ya mahakama.  

 

CHRAGG waliripoti kwamba kwa wastani inachukua miaka miwili hadi mitano kwa 

watuhumiwa kusikilizwa kesi zao na kutolewa hukumu. Wafungwa waliendelea kupinga 

muda mrefu unaochukuliwa kusikiliza kesi zao. Mwezi Januari na mwezi Agosti tena, 

watuhumiwa walio kizuizini katika gereza la Keko, Dar es Salaam waligoma kula ili 

kuishinikiza serikali kuharakisha kusikiliza kesi zao. Baada ya siku tano, wafungwa watatu 

waliripotiwa kuwa na hali mbaya sana na ilibidi watundikiwe dripu. Hakukuwa na mwitikio 

wa haraka kutoka kwa viongozi wa magereza kulingana na hali ya mashtaka yao. 

 

Aprili 26, Rais kikwete aliagiza kufunguliwa kwa wafungwa 3,247 ili kupunguza 

msongamano. Kundi hilo lilijumuisha wagonjwa, wazee, wafungwa waliotumikia zaidi ya 

robo ya adhabu zao, wanawake wajawazito au wale wenye watoto wachanga. 

Tarehe 9 Desemba, Rais Kikwete alitoa msamaha kwa wafungwa zaidi ya 4,000 wakati wa 

sherehe za uhuru wa Tanzania.  

 

e. Kunyimwa Hukumu ya Haki 

Katiba inaruhusu mahakama huru, hata hivyo, mahakama iliendelea kukabiliwa na tatizo la 

bajeti finyu, rushwa (tazama kifungu cha 4), kukosa ufanisi, na ushawishi wa wakubwa hasa 

katika mahakama za mwanzo. Makarani wa mahakama waliomba rushwa ili kuamua kama 

wafungue au wasifungue kesi na kuficha au kuelekeza mahali pengine majalada ya wale 

wanaotuhumiwa kwa uhalifu. Kwa mujibu wa ripoti za magazeti, mahakimu wa mahakama 

za mwanzo mara kadhaa walipokea rushwa katika kuamua kama mtu ana hatia au hana, 

kupitisha hukumu au kuamua rufaa za kesi zinazotoka mahakama za mwanzo kwenda 

mahakama za wilaya. 

 

Wizara ya Sheria ya Muungano inakabiliwa na upungufu mkubwa wa majengo ya mahakama 

pamoja na majaji na mahakimu. Hata hivyo, katika mwaka huo Rais Kikwete aliwateua 

majaji 14 wa Mahakama Kuu, na kufanya kuwe na jumla ya majaji 55, ambao kati ya hao 22 

walikuwa wanawake. 

 

Mifumo ya sheria yote miwili, mfumo wa Muungano na wa Zanzibar inafuata sheria za 

Uingereza na pia inatambua sheria za jadi na sheria za kiislamu katika kesi za madai. Katika 

masuala ya makosa ya jinai Wakristo na Waislamu wanaongozwa na sheria zilizotungwa 

bungeni au sheria zinazotokana na maamuzi ya mahakama. 

 

Tume ya Huduma ya Mahakama, chini ya uenyekiti wa Jaji Mkuu wa Mahakama ya Rufaa, 

inateua majaji wote isipokuwa wale wa Mahakama ya Rufaa na wa Mahakama Kuu ambao 

huteuliwa na rais. Mahakama zote, pamoja na mahakama za Kiislamu za Zanzibar zilikuwa 

na watumishi wa umma. 

 

Nchi ina mfumo wa ngazi tano wa mahakama ambapo Mahakama ya Rufaa ndiyo ngazi ya 

juu kabisa. Aidha, Zanzibar ambako sehemu kubwa ya wakazi wake ni Waislamu, kuna 

mfumo wa mahakama za kadhi wenye mpangilio wake ambao ngazi yake ya juu ni 

Mahakama ya Rufaa ya Kadhi. Mahakama hizi husikiliza masuala yanayohusu sheria ya mila 

ya kiislamu katika masuala ya familia na mambo yanayohusiana nayo. Katika Tanzania bara, 

sheria ya madai husimamia karibu watu wote wanaohusika katika kesi za utunzaji watoto na 

talaka. Sheria ya Kiislamu na ya Kimila inasimamia mambo mengine ya kifamilia kwa 

waislamu na wakristo. Suala la kuanzisha mahakama ya kadhi Tanzania bara ambalo 

limewagawa viongozi wa Kiislamu na Kikristo bado lilikuwa katika mabishano. 

 

Kulikuwa na mahakama moja ya watoto, hata hivyo, ilikuwa imeelemewa na mzigo mkubwa 

na ilishughulikia kesi za watoto wa Dar es salaam tu. Watoto wahalifu katika mikoa mingine 

mara nyingi kesi zao zilisikilizwa kwenye mahakama za watu wazima, au kusubiri kwa miezi 

kadhaa kwa ajili ya kusafirishwa kwenda katika mahakama za watoto.  

 

Aidha, Sheria inaruhusu Mahakama za Biashara, Mahakama za Ardhi, Mabaraza ya Nyumba 

na Mahakama za Kijeshi. Mahakama za Kijeshi hazisikilizi kesi za raia, lakini washtakiwa 

wa mahakama za kijeshi wanaweza kukata rufaa Mahakama Kuu na Mahakama ya Rufaa. 

 

Taratibu za Mashtaka. 

Kwa kawaida usikilizaji wa kesi za jinai ulikuwa wazi kwa umma na vyombo vya habari. 

Mahakama zilizoendesha kesi kwa siri- kama vile kesi za usafirishaji wa dawa za kulevya – 

kwa kawaida zinatakiwa kutoa sababu za kufanya hivyo. Katika kesi zinazowahusu 

watuhumiwa wa ugaidi, sheria inataja kuwa kila mtu, isipokuwa pande husika wanaweza 

kuondolewa, na mashahidi wanaweza kusikilizwa kwa utaratibu maalumu kwa ajili ya 

kuwalinda. Sheria inawakataza wanasheria kufika au kuwatetea washtakiwa katika ngazi ya 

mahakama ya mwanzo. 

 

Majopo ya wanasheria hayatumiki. Sheria inataja dhana ya kutokuwa na kosa. Washtakiwa 

au wanasheria wao huweza kupata ushahidi unaoshikiliwa na serikali, haki ya kuwahoji 

mashahidi na haki ya kuwasilisha ushahidi kwa niaba ya mshatakiwa. Washtakiwa wote 

wanaoshtakiwa kwa makosa ya madai au jinai, isipokuwa pande zinazofikishwa mbele ya 

mahakama za Kadhi na kesi zinazochunguza hali ya sheria ya kikatiba ya Zanzibar, 

wanaweza kukata rufaa kwenye Mahakama Kuu na Mahakama ya Rufaa. Sheria inataja haki 

ya ushauri huru kwa washtakiwa waliotuhumiwa kwa mauaji na uhaini pamoja na 

washtakiwa fukara kwenye kesi nyingine nzito. Washtakiwa wengi fukara walioshtakiwa 

kwa makosa madogo hawakuwa na ushauri wa kisheria. Huko Zanzibbar waendesha 

mashtaka wanafanya kazi kama waendesha mashtaka wa serikali na wa mshtakiwa. 

Watuhumiwa hawana haki ya kuwa na utetezi wa kisheria. 

Kulikuwa na takriban wanasheria 1,000 waliosajiliwa nchini, kati yao asilimia 80 wanafanya 

kazi Dar es Salaam, Arusha na Mwanza. Washtakiwa walio wengi katika maeneo ya mijini, 

ambao hawawezi kumudu kukodi wakili au mwanasheria wa kuwawakilisha, walijiwakilisha 

wenyewe mahakamani, lakini wanawake na watu fukara walipewa msaada wa kisheria bure 

na serikali na baadhi ya AZISE kama vile Chama Cha Wanasheria Wanawake Tanzania 

(TAWLA) na Shirika la Taifa la Msaada wa Kisheria. 

 

Wafungwa wa Kisiasa na Waliotiwa Kizuizini. 

 

Hapakuwa na ripoti ya kuwepo kwa wafungwa wa kisiasa au waliotiwa kizuizini. 

 

Taratibu za Mahakama za Jinai na marekebisho 

 

Kuna mfumo huru na usio na upendeleo katika masuala ya madai. Kesi za madai 

zinaendeshwa katika mahakama kuu au katika ngazi ya mahakama ya Hakimu Mkazi au ya 

wilaya. Watu wanaweza kuleta kesi mahakamani zinazodai kulipwa uharibifu au 

kusimamisha ukiukaji wa haki za binadamu; hata hivyo, taratibu za mahakama kuhusu madai 

mara nyingi zilikwenda taratibu, bila ya ufanisi na kwa rushwa. 

 

f. Kuingia Kiholela Faragha, Familia, Makazi au Mawasiliano 

 

Kwa ujumla sheria inakataza kufanyika kwa vitendo kama hivyo bila ya kibali cha upekuzi; 

hata hivyo, serikali haikuheshimu kukatazwa huko. Wakati ni mahakama tu ndizo 

zinazoweza kutoa vibali kama hivyo, sheria pia inaidhinisha upekuzi wa watu na maeneo bila 

ya kibali kama ni lazima ili kuzuia upoteaji au uharibifu wa ushahidi unaoambatana na kosa, 

au kama hali ni mbaya na inahitaji uharaka. Katika mwaka huo vikosi vya usalama viliongeza 

utumiaji wa vibali kwa mujibu wa sheria, na wananchi walifahamu vizuri uhuru wao wa 

kiraia na walilalamika ulipokiukwa. CHRAGG walipokea malalamiko kati ya 125 na 150 kila 

mwezi kuhusiana na uhuru wa raia katika mwaka huo. Kati ya mwaka 2001 na 2008, 

CHRAGG walipokea jumla ya malalamiko 1,670 au takriban 20 kwa mwezi. 

 

Sheria inayohusiana na ugaidi inawaruhusu maofisa wa polisi wa vyeo vya juu kufanya 

upekuzi bila ya kibali katika baadhi ya kesi za haraka; Hakukuwa na ripoti kwamba vifungu 

hivyo vya sheria vimekuwa vikikiukwa. 

Iliaminika kwamba vikosi vya usalama vilifuatilia simu na mawasiliano ya baadhi ya raia na 

wageni. Hali halisi na kiwango cha ufuatiliaji huo havikujulikana. 

 

LHRC waliripoti migogoro kadhaa iliyokuwa ikiendelea kati ya wakazi na serikali kuhusiana 

na kunyang‟anywa ardhi. Kesi ya mwaka 2001 ya wanakijiji 135 ambao walidai 

waliondolewa isivyo halali kwenye ardhi yao na viongozi wa serikali katika kijiji cha 

Nyamuma wilayani Serengeti, mkoa wa Mara ilikuwa inaendelea. Katika mwaka huo LHRC 

walipeleka maombi Mahakama Kuu kuomba amri ya mahakama kuilazimisha serikali 

kuwafidia wanakijiji au kuwarejesha katika eneo. Hadi mwishoni mwa mwaka mahakama 

ilikuwa haijapanga tarehe ya kusikiliza kesi hiyo. 

 

Sehemu ya 2: Kuheshimu Uhuru wa mtu, ikiwa ni pamoja na: 

a. Uhuru wa Kusema na Uhuru wa Vyombo vya Habari 

Katiba inaruhusu uhuru wa kusema lakini haitaji kwa uwazi uhuru wa vyombo vya habari. 

Sheria inaruhusu kukamata, kufungua mashtaka na kutoa adhabu kwa matumizi ya lugha ya 

matusi au ya kudharau uongozi wa nchi hadharani. 

 

Kwa mfano, Septemba 27, wanachama wa chama cha upinzani cha CUF walikamatwa huko 

Tanga na kushtakiwa kwa kumtukana rais kufuatia mkutano wao ambao walitoa wito wa 

kuvunjwa kwa Tume ya Uchaguzi ya Taifa na ya Zanzibar wakizituhumu kwamba zilikuwa 

vyombo vya chama tawala. Viongozi wa CUF waliachiwa kwa dhamana. Hadi mwisho wa 

mwaka hakukuwa na maendeleo yoyote (tazama sehemu 1.d) 

 

Vyombo vya habari binafsi vya Tanzania bara vilifanya kazi na kutoa maoni ya aina 

mbalimbali bila ya kuzuiwa.  

 

Rais alitangaza kwa wananchi kuunga mkono uhuru wa vyombo vya habari, na kwa ujumla 

waandishi waliweza kuandika makala; kwa mfano, tuhuma za rushwa kwa viongozi wa 

serikali bila ya kisasi. Hata hivyo, Wizara ya Habari ilikiri kwamba iliwaita wahariri wanne 

kwenye ofisi zake katika mwaka huo kwa kosa la kutoa visivyo kauli za serikali, kumkosoa 

rais bila ya kuwa na ushahidi wa kutosha na kuchapisha taarifa za uongo kuhusu mjadala wa 

bunge. Hakuna hatua zaidi zilizochukuliwa dhidi ya wahariri hao. 

Katika mwaka huo kulikuwa na taarifa za waandishi wa habari kuvamiwa. Kwa mfano, 

tarehe 22 Desemba wavamizi watano walimvamia nyumbani mwandishi wa habari wa 

Mwananchi Communication nyumbani kwake Mwanza. Wavamizi walimdai mwandishi 

awape nyaraka alizopata kuhusiana na uchunguzi kuhusu fedha zinazotuhumiwa kuibwa 

kutoka katika akaunti ya benki ya serikali. Hadi mwisho wa mwaka polisi walikuwa bado 

wanachunguza kesi hiyo.  

 

Sheria inaruhusu polisi kuvamia na kukamata maandiko kutoka katika ofisi za gazeti na 

kumruhusu Waziri wa Habari kufungia vyanzo vya habari kwa sababu zisizoeleweka kwa 

“maslahi ya umma”. Tofauti na mwaka uliopita, serikali haikutumia madaraka hayo katika 

mwaka huo. 

 

Tofauti na miaka iliyopita, hakuna gazeti lililofungiwa. Gazeti la Mwana Halisi, ambalo 

lilifungiwa mwezi Oktoba 2008 lilianza kuchapishwa tena mwezi Januari. 

 

Kusajili magazeti kuliendelea kuwa kugumu na ilikuwa ni kwa uamuzi wa Msajili wa 

Magazeti katika Wizara ya habari kwa upande wa bara na Zanzibar.  Kwa upande wa bara 

kulikuwa na magazeti ya kila siku takriban 16, vituo25 vya televisheni na stesheni 30 za 

redio.  

 

Serikali ya Tanzania bara iliruhusu wapinzani wa kisiasa kutumia vyombo vya habari. 

Machapisho kama vile gazeti la Tanzania Daima la chama cha upinzani cha CHADEMA 

lilichapishwa kila siku. Vituo vingi vya redio na vituo vya televisheni vyote isipokuwa 

kimoja vilimilikiwa na watu binafsi. Serikali ilikataza kutangaza kwa lugha za makabili ya 

kienyeji. Serikali ilikuwa na gazeti na iliendesha vituo vya redio na televisheni kama 

yanavyofanya mashirika mengine binafsi. 

 

Huko Zanzibar, gazeti mojakati ya mawili linamilikiwa binafsi.  Gazeti pekee la kila siku 

lilimilikiwa na serikali. Magazeti ya taifa yaliuzwa Zanzibar bila ya kizuizi. Serikali ya 

Zanzibar ilidhibiti habari zote zinazotangazwa kwenye redio na televisheni, iwe inamilikiwa 

binafsi au na serikali. Hata hivyo, vituo vya redio vilijiendesha kwa uhuru, mara nyingi 

vikisoma habari za kitaifa kila siku ikiwa ni pamoja na makala za kuikosoa serikali ya 

Zanzibar.  

Ingawaje kimsingi huko Zanzibar vyombo vya habari vinadhibitiwa na serikali, wasemaji wa 

upinzani wa kisiasa walivitumia. Kibali kilitakiwa ili kuripoti shughuli za polisi au magereza, 

na waandishi wa habari walihitaji ruhusa maalmu ili kuhudhuria mikutano katika Baraza la 

Wawakilishi la Zanzibbar. Yeyote anayechapisha taarifa zinazomshutumu mbunge wa 

Zanzibar kwa kujihusisha katika shughuli haramu, alistahili kutozwa faini isiyopungua 

shilingi za Tanzania 250,000 ($190), kufungwa miaka mitatu au adhabu zote mbili. Hakuna 

chochote katika sheria kinachotaja kama adhabu hiyo inatumika endapo tuhuma hizo 

zitathibitishwa kuwa ni kweli. Sheria pia inaipa serikali madaraka ya kuyatoza faini na 

kuyafungia magazeti bila ya kuyaonya.  

 

Mara nyingi waandishi walinyanyaswa na kutishiwa huko Zanzibar. Kwa mfano, mwezi 

Oktoba mwandishi wa habari Mwinyi Sadala alikamatwa wakati akichunguza kutokea kwa 

mlipuko wa ugonjwa wa kipindupindu huko Karakana. Iliripotiwa kwamba alikataa kuwapa 

polisi kamera yake, hivyo waliichukua na kumshtaki kwa kupiga picha bila ya ruhusa ya 

Katibu Mkuu wa Wizara ya Afya na Ustawi wa Jamii. Baada ya kuzifuta picha kutoka 

kwenye kamera, poilisi walimrudishia kamera Sadala na kufuta kesi dhidi yake. Mwaka 2008 

Kamati ya Kuwatetea Waandishi wa Habari iliishutumu serikali kwa kuwakamata kiholela 

waandishi. 

 

Katika mwaka huo kulikuwa na jaribio moja la kuzindua gazeti jipya huko Zanzibar, lakini 

viongozi wa Zanzibar walikataa kulisajili. Hata hivyo, gazeti lilipata idhini kutoka kwa 

viongozi wa Tanzania bara na kufanyia shughuli zake Tanzania bara. 

 

Uhuru wa Intaneti. 

Hapakuwa na vizuizi vya serikali kuhusu upatikanaji wa Intaneti. Katika mwaka huo polisi 

walifuatilia Intaneti ili kuzuia biashara ya kusafirisha watu na shughuli nyingine haramu. 

Tovuti na blogu zilizoikosoa serikali zilikumbana na ufuatiliwaji na uwezekano wa 

kukamatwa kama wenye magazeti. Katika mwaka huo serikali iliifunga globu moja kwa 

kuweka picha ya rais iliyobadilishwa. Kwa ujumla watu binafsi na vikundi waliweza kutoa 

maelezo ya maoni mazuri kupitia intaneti, ikiwa ni pamija na kupitia barua pepe.  

 

Kwa mujibu wa takwimu za Chama cha Mawasiliano cha Kimataifa, kwa mwaka 2008 

takriban asilimia moja ya wakazi wa nchini wanatumia intaneti.  

Uhuru wa Utaalamu na Matukio ya Kiutamaduni. 

Serikali haikuwa na upinzani wowote kuhusu uhuru wa utaalamu au matukio ya kiutamaduni. 

 

b. Uhuru wa Kukusanyika kwa Amani na Kujiunga na Chama 

Uhuru wa kukusanyika 

 

Katiba inaruhusu uhuru wa kukusanyika; hata hivyo, sio wakati wote serikali iliheshimu haki 

hiyo kwa vitendo. 

 

Serikali inawataka waandaaji wa mikutano kupata kwanza kibali cha polisi. Polisi wanaweza 

kukataa kutoa kibali kwa usalama wa wanachi au kwa misingi ya usalama au kama 

anayetafuta kibali ni mwanachama wa shirika au chama cha siasa ambacho hakijasajiliwa. 

 

Tarehe 11 julai, polisi wa Dar es Salaam waliwazuia wastaafu wa Jumuiya ya Afrika 

Mashariki wasikutane kwa kuhofia kwamba wanaweza kusababisha usumbufu na ukosefu wa 

utulivu kwa wanachi. Wastaafu walidai kwamba polisi waliwapa mapema kibali cha 

kukusanyika kuhusiana na mkutano uliopangwa. 

 

Tarehe 17 Julai, kwa mujibu wa makala katika gazeti la Mwananchi, polisi wa Zanzibar 

walizuia maandamano yaliyoandaliwa na vyama vitano vya siasa ambavyo vilitaka 

kuandamana ili kuunga mkono uamuzi wa serikali ya Zanzibar wa kuondoa gesi na petrol 

kutoka katika orodha ya masuala ya muungano. Serikali ya Zanzibar ililazimika 

kuwatawanya na kuwakamata waandamanaji. 

  

Agosti 4, jeshi la serikali ya Zanzibar liliripotiwa kufyatua risasi hewani ili kuyatawanya 

makundi ya wafuasi wa CUF waliokusanyika kwenye vituo vya kujisajili huko Pemba ili 

kupinga mchakato wa kijiandikisha kupiga kura. 

 

Tarehe 27 Septemba, polisi waliwakamata wanachama saba wa chama cha upinzani cha CUF 

baada ya kumalizika mkutano huko Tanga kwa kosa la kukutana kinyume cha sheria, 

kukutana kwa ajili ya kuvunja amani na kumtukana rais wakati wa mkutano. Viongozi wa 

CUF walishikilia kusema kwamba walipata kibali cha polisi cha kufanya mkutano na 

hawakutoa kauli zozote ambazo zingeweza kuchukuliwa kama zinamtukana rais. Kundi hilo 

liliachiwa kwa dhamana. Hadi mwisho wa mwaka hakuna chochote kilichoendelea. 

Hakuna hatua yoyote iliyochukuliwa dhidi ya maofisa wa polisi ambao walituhumiwa 

kuwapiga na kuwajeruhi wafuasi wa upinzani wa CHADEMA wakati wa uchaguzi mdogo 

wa Tarime, mkoa wa Mara mwezi Oktoba 2008. 

 

Uhuru wa Kujiunga na Chama 

Katiba inaruhusu kuwepo kwa uhuru wa kujiunga na chama; na kwa ujumla serikali 

iliheshimu haki hiyo kwa vitendo. 

 

c. Uhuru wa Dini 

Katiba inatoa uhuru wa dini, hata hivyo, kulikuwa na mipaka katika uhuru huo. 

 

Asasi za dini lazima zisajiliwe na Wizara ya Mambo ya Ndani. Ili kusajili kikundi cha dini 

lazima wawepo wafuasi angalau 10 na kuwasilisha katiba, historia fupi ya viongozi wake, na 

barua ya mapendekezo kutoka kwa Mkuu wa Wilaya wa mahali patakapokuwa na maskani 

ya kikundi hicho. Vikundi vya Kiislamu vya bara pia vilitakiwa kuwasilisha barua ya 

mapendekezo kutoka Baraza la Kiislamu Tanzania, chombo kinachosimamia masuala ya 

kiislamu Tanzania bara, na kutoka katika ofisi ya Mufti ya Zanzibar. 

 

Hakukuwa na ripoti za serikali kukataa kusajili kikundi chochote katika mwaka huo. 

 

Sheria inakataza kuhubiri au kutawanya vitu vinavyochochea au kutishia utulivu wa 

wananchi. 

 

Mara kadhaa serikali ilikataa maombi kutoka kwa vikundi vya dini vilivyotaka kufanya 

maandamano kwa sababu ya uwezekano kwamba mkusanyiko unaweza kusababisha 

majibizano au kuchochea mgogoro wa kidini. Katika mwaka huo viongozi wa dini ya 

Kiislamu waliiomba serikali kuanzisha mahakama za Kadhi Tanzania bara kwa ajili ya 

kuamua masuala ya kiislamu. 

 

Vikundi vya wakristo vilipinga kwa kudai kwamba mahakama hizo zingekiuka hali ya 

serikali ya kutokuwa na dini na kwamba Katiba ya muungano hairuhusu Mahakama ya Kadhi 

ya taifa. 

Unyanyasaji wa Jamii na Ubaguzi 

Sera ya serikali inakataza ubaguzi dhidi ya mtu yeyote kwa misingi ya imani na taratibu za 

kidini. Baadhi ya vikundi vya waislamu vinadai kuwa serikali inawabagua katika ajira, elimu 

na utekelezaji wa sheria. Baadhi ya vikundi vya wakristo vililalamika kwamba serikali ilitoa 

nafasi zote nyeti serikalini kwa waislamu, lakini wafuatiliaji wasiopendelea upande wowote 

walisema kwamba haionekani kama serikali inapendelea kundi lolote maalumu la kidini. 

 

Tofauti na mwaka uliopita, hakukuwa na ripoti za wasichana wa shule waislamu za  

kunyanyaswa kwa kuvaa hijabu. 

 

Kulikuwa na ripoti za hapa na pale za vurugu zinazohusiana na dini katika jamii mbalimbali. 

Ripoti nyingi kati ya hizo zilihusisha wachochezi wa uhasama waliolengwa na wanajamii 

ambao walipingana na imani zao za kimila. 

 

Hakukuwa na maendeleo zaidi katika kesi ya Januari 2008 ya wanakijiji wa huko Idiwili 

ambao walichoma nyumba ya mhubiri wa Pentekoste. 

 

Idadi ya Wayahudi ilikuwa ndogo sana na hakukuwa na ripoti ya vitendo vya uhasama dhidi 

ya Wayahudi. 

 

Kwa mjadala wa kina tazama Ripoti ya Kimataifa ya Mjadala wa Dini katika 

www.state.gov/g/drl/rls/irf. 

  

d. Uhuru wa Kutembea, Wakimbizi wa Ndani ya Nchi, Ulinzi wa Wakimbizi na Watu 

wasio na Uraia 

Katiba inataja uhuru wa kutembea ndani ya nchi, safari za nje, uhamaji na urejeshwaji 

nyumbani, na kwa ujumla serikali inaheshimu haki hizo. Kwa ujumla serikali ilishirikiana na 

ofisi ya UNHCR na mashirika mengine ya hisani katika kutoa ulinzi na msaada kwa 

wakimbizi na watu wanaotafuta hifadhi ya kisiasa.  

 

Polisi katika vituo vya ukaguzi wakati mwingine waliomba rushwa. 

 

Sheria hairuhusu uhamishaji wa raia kwa nguvu, na serikali haikufanya uhamishaji kwa 

nguvu. 

http://www.state.gov/g/drl/rls/irf

Ulinzi wa Wakimbizi 

Serikali inafuata Mkataba wa 1951 unaohusiana na Hadhi ya Wakimbizi, Protokali ya 1967 

kuhusiana na Hadhi ya Wakimbizi, na Mkataba wa Kimataifa  wa 1969 wa Umoja wa Afrika 

unaosimamia Vipengele Maalumu vya Tatizo la Wakimbizi katika Afrika. Sheria zake 

zinatoa hifadhi au hadhi ya wakimbizi na serikali imeanzisha mfumo wa kutoa ulinzi kwa 

wakimbizi. Kwa sehemu kubwa serikali ilitoa ulinzi dhidi ya kuwafukuza au kuwarejesha 

wakimbizi katika nchi ambazo maisha yao au uhuru wao ungekuwa mashakani kutokana na 

kabila lao, dini, utaifa, uanachama hususan kundi la kijamii, au maoni ya kisiasa. Hata hivyo, 

mapema mwezi Novemba viongozi wa mkoa wa Kigoma waliwarudisha makwao kwa nguvu 

watu 72 waliotafuta hifadhi ya kisiasa kutoka Jamhuri ya Kademokrasia ya Kongo (DRC) 

bila ya kuiruhusu UNHCR kufanya uamuzi huru wa hadhi. Wizara ya mambo ya ndani 

ilisema inajutia tukio hilo na haitaruhusu litokee tena. 

 

Mwezi Desemba Waziri wa Mambo ya Ndani alitangaza kwamba wakimbizi takriban 

200,000 walioingia nchini kutoka Burundi mwaka 1972 wangepewa nafasi ya kuwa raia au 

kusaidiwa kurejea kwao kwa hiari. Kwa kushauriana kwa karibu na UNHCR, serikali 

iliendelea na zoezi la kuwabainisha wale wenye sifa za kuwa raia na kwa kushirikiana na 

wenyeji, zaidi ya wakimbizi 155,000 walikuwa wamepewa uraia hadi kufikia mwishoni mwa 

mwaka huu. 

 

Kulikuwa na wakimbizi takriban 125,000 nchini mwanzoni mwa mwaka, lakini hadi kufikia 

mwishoni mwa mwaka walibakia 100,000 tu, hasa kutoka Burundi na DRC. Wakimbizi wote 

wa Burundi wa kuanzia mwaka 1993, isipokuwa karibu 36,000, walirejea Burundi kadri hali 

ya kisiasa ilivyokuwa nzuri.  

 

Wakimbizi wa Burundi waliendelea kurudi nyumbani katika mwaka huo, wakihamasishwa 

na kuimarika kwa usalama Burundi; hamasa kubwa kutoka kwa serikali, na msaada wa vifaa 

vya kuanzia maisha kutoka UNHCR. Tume ya kurejesha wakimbizi nyumbani iliyoundwa na 

UNHCR na serikali ya Tanzania na Burundi ilihamasisha urejeaji nyumbani kwa kufunga 

shule katika makambi na kusimamisha miradi ya wakimbizi ya kuongeza kipato. UNHCR 

ilisaidia kurejea nyumbani kwa wakimbizi wa Burundi zaidi ya 29,000 na wakimbizi zaidi ya 

1,400 wa DRC. Kurejeshwa nyumbani kwa wakongo kulikuwa kwa taratibu ukilinganisha na 

mwaka uliopita. Waliorejea wote walifanya hivyo kwa hiari; hata hivyo, baadha ya 

wakimbizi waliondoka kwa kutishiwa kuzuiwa kufanya shughuli zao na wanasiasa wa nchini 

au kulazimishwa kurejea katika nchi ambako walihofia maisha hayakuwa salama au 

kutoweza kujitegemea kiuchumi. 

 

Hadi kufikia mwishoni mwa mwaka, kulikuwa na makambi mawili tu yaliyopata msaada wa 

UNHCR nchini, kambi moja ya Wakongo na nyingine ya Warundi. Iliendelea kuwa kinyume 

cha sheria kwa wakimbizi kuishi nje ya makambi au makazi yao, au kusafiri nje ya makambi 

umbali unaozidi maili moja na nusu bila ya kibali. Kibali cha kutoka kilipatikana kwa 

viongozi wa mkoa endapo hutakuwa kambini kwa siku zisizozidi 11. Kibali cha kutokuwepo 

kwa muda mrefu kilipatikana Wizara ya Mambo ya Ndani; hata hivyo, kulikuwa na ripoti 

kadhaa kwamba wakimbizi wanapata kwa shida vibali vya kutoka makambini. Wakimbizi 

waliotoka makambini bila ya vibali mara nyingi walihukumiwa kwa kupewa adhabu za 

kufanya kazi katika jamii kuliko kifungo na kufukuzwa nchini, kama ilivyokuwa kwa mwaka 

uliopita. Wizara ya Mambo ya Ndani ilikiri kwamba baadhi ya majaji hapo siku za nyuma 

walitafsiri vibaya kanuni na kuwahukumu wafungwa kwenda jela miaka mitatu badala ya 

kuwahukumu miezi sita au kulipa faini kama inavyotajwa katika sheria.  

 

Viongozi wa serikali za mitaa walilinda makambi kwa msaada kutoka kwa wakimbzi 

wanaojitolea. Unyang‟anyi, uvamizi na ubakaji ulikuwa ni uhalifu ulioenea. Jumla ya 

wakimbizi 97 waliwekwa kizuizini kwa uhalifu walioufanya ndani na nje ya makambi kati ya 

Januari na Juni. UNHCR walisaidiana na uongozi kushughulikia masuala ya kutumia nguvu 

kingono au vurugu dhidi ya walio wachache. Katika mwaka huo serikali ilichunguza, 

kuwashtaki na kuwaadhibu wanyanyasaji katika makambi; kesi nyingi za wakimbizi 

zilizohusisha uhalifu na unyanyasaji nje ya makambi zilishughulikiwa na serikali za mitaa. 

Wakazi katika makambi ya wakimbizi walipata tatizo la ucheleweshwaji wa kesi na 

upatikanaji wa mahakama, matatizo ya kawaida ambayo pia yanawapata hata raia. Kulikuwa 

na ripoti kwamba baadhi ya wakimbizi walijihusisha na vitisho na kudai haki ya kuwa 

Sungusungu katika makambi. 

 

Sehemu ya 3: Kuheshimu Haki za Kisiasa: Haki ya Raia Kubadili Serikali yao 

 

Katiba inawapa raia haki ya kubadili serikali yao kwa amani, na raia wanaitumia haki hii 

katika chaguzi za bara na Zanzibar. Hata hivyo, dosari za upigaji kura, vurugu za kisiasa na 

masharti ya kisheria na kifedha yanayokipendelea chama tawala cha CCM yanazuia ufanisi 

wa mchakato wa uchaguzi huko Zanzibar. 

 

Katika matayarisho ya uchaguzi wa kitaifa wa Oktoba 2010, serikali ya Zanzibar ilianza 

kusajili wapiga kura wanaostahili mwishoni mwa Juni. Mchakato wa uandikishaji ulikuwa 

wa ugomvi wakati wanachama wa chama cha CUF walipodai kuwa wananyimwa haki ya 

kujiandikisha. Kitambulisho cha mkazi cha Zanzibar, ambacho baadhi ya wafuasi wa CUF 

walikipata kwa shida, kilitakiwa ili kuandikishwa. Tarehe 4 Agosti, wanajeshi wa serikali ya 

Zanzibar waliripotiwa kufyatua risasi hewani ili kutawanya makundi ya wafuasi wa CUF 

waliokusanyika katika vituo vya kujiandikisha huko Pemba ili kupinga mchakato wa 

uandikishaji (tazama sehemu 2.b). Kwa mujibu wa CUF, wanajeshi waliwakamata na 

kuwapiga wafuasi kadhaa wa chama. Mashtaka dhidi ya watu wawili waliokamatwa 

yalifutwa baadaye, wakati ambapo kesi ya tatu ilikuwa haijasikilizwa hadi mwishoni mwa 

mwaka.  Vikosi vya polisi vya muungano viliyaona mashambulizi lakini havikujaribu 

kuyazuia. Kufuatia tukio hilo, tume ya uchaguzi Zanzibar ilisimamisha uandikishaji. 

Uandikishaji ulipoanza tena katikati ya Septemba, wafuasi wa CUF walipinga na kuwazuia 

watu kwenda kwenye vituo vya kujiandikisha kupiga kura. Polisi waliwatawanya waliokuwa 

wakipinga. 

 

Chaguzi na Ushirika wa Kisiasa 

 

Chaguzi mbalimbali zinafanyika Zanzibar na bara, wakati mwingine kwa siku hiyo hiyo, 

ambapo raia wa sehemu mbalimbali za Muungano wanawachagua viongozi wa maeneo, 

wabunge wa Bunge la taifa na rais wa muungano (taifa), Aidha, Wazanzibari peke yao 

wanamchagua rais wa Zanzibar na Wajumbe wa Baraza la Wawakilishi. Viongozi wa wilaya 

na mkoa wa Zanzibar na bara wanateuliwa na marais wao husika. 

 

Katika mwaka huo kulikuwa na uchaguzi mdogo wa wabunge wa muungano na mmoja wa 

Baraza la Wawakilishi Zanzibar. Tanzania bara, watu wasiojulikana waliripotiwa kuwavamia 

wanachama wa chama cha upinzani huko Busanda na Biharamulo wakati wa kampeni za 

uchaguzi mdogo. Chama tawala cha CCM kilitoa malalamiko kama hayo kuhusiana na 

uvamizi. Aidha, vyama vya upinzani vililalamikia dosari katika upigaji kura huko 

Biharamulo lakini havikufungua mashtaka. 

Mwaka 2005 Jakaya Kikwete, mgombea wa CCM alichaguliwa kuwa rais wa muungano kwa 

asilimia 80.2 ya kura katika uchaguzi uliochukuliwa na waangalizi kuwa ulikuwa huru na wa 

haki zaidi kuliko chaguzi zilizopita; hata hivyo, kampeni zilizotangulia uchaguzi 

zilitanguliwa na vurugu katika baadhi ya mikoa. 

 

Mwaka 2005 wapiga kura katika visiwa huru vya Zanzibar walimchagua rais, wabunge na 

wawakilishi wa maeneo kwa ajili ya visiwani. Mgombea wa CCM Amani Karume, rais 

aliyekuwa madarakani, alichaguliwa tena kwa asilimia 53 ya kura katika uchaguzi 

uliogubikwa na dosari na vurugu.  

 

Unyanyasaji kwa vyama vya siasa vya upinzani unaofanywa na serikali uliisha baada ya 

uchaguzi wa 2005. Hata hivyo, wakati vyama vya siasa vikijitayarisha kwa uchaguzi wa 

2010, vyama vya upinzani vinadai kwamba chama tawala kinajaribu kuzuia shughuli zao za 

kampeni. Kwa mfano, tarehe 27 Septemba viongozi saba wa CUF walikamatwa baada ya 

mkutano wa hadhara na kushtakiwa kwa kukusanyika kinyume cha sheria (tazama sehemu 

2.b). Viongozi wa CUF walisisitiza kuwa walikuwa na kibali cha kukusanyika na kundi hilo 

liliachiwa kwa dhamana. Siku chache baadaye, CUF walifanya maandamano Dar es Salaam 

kupinga udhibiti wa chama tawala kwa tume ya uchaguzi ya taifa na ya Zanzibar. 

 

Watu binafsi na vyama wangeweza kuwa huru kutaja ugombea wao na kugombea uchaguzi. 

Sheria inataja kuwa watu wanaoendesha ofisi lazima wawakilishe chama cha siasa 

kilichosajiliwa. 

 

Huko Zanzibar, hasa katika kisiwa cha Pemba, wanasiasa wa chama cha upinzani walidai 

kwamba serikali iliwabagua katika ajira. Serikali ilikuwa ndiye mwajiri mkuu huko Zanzibar. 

 

Msajili wa vyama vya siasa ana mamlaka kamili ya kukubali au kukataa usajili wa chama 

chochote cha siasa na anawajibika na utekelezaji wa kanuni kwa vyama vilivyosajiliwa. 

Vyama vinavyopewa usajili wa muda vinaweza kufanya mikutano ya hadhara na kuandikisha 

wanachama. Ili kupata usajili kamili na kustahili kuweka wagombea kwa ajili ya uchaguzi, 

vyama lazima, ndani ya miezi sita, vikabidhi orodha ya wanachama angalau 200 kutoka 

katika mikoa kumi kati ya 26 ya nchini, ikiwa ni pamoja na mikoa miwili kati ya mitano ya 

Zanzibar. 

Sheria ya uchaguzi inataja kwamba wabunge wanaomaliza kipindi chao wapate shilingi za 

Tanzania 20,000,000 ($15,000) kama “marupurupu”, ambayo walio madarakani wanaweza 

kuyatumia katika kampeni za uchaguzi. Asasi kadhaa zisizo za kiserikali na vyama vya 

upinzani wanapinga sheria hiyo kwa kuwa inafanya iwe vigumu kwa wanaotaka kugombea 

ubunge kutoka vyama vya upinzani kuingia katika ushindani unaofaa.  

 

Hadi mwisho wa mwaka rufaa ya serikali ya mwaka 2007 ya kuhumu ya 2006 iliyotolewa na 

Mahakama Kuu, ambayo ingeruhusu wagombea wa kujitegemea kugombea uchaguzi wa 

maeneo na wa kitaifa ilikuwa bado haijasikilizwa. 

 

Sheria inataja kwamba angalau wanawake wapate asilimia 30 ya viti bungeni. Wanawake 

wanateuliwa na vyama vyao husika vya siasa ili kujaza nafasi zilizotengwa kwa ajili yao, 

kutokana na idadi ya viti ambavyo vyama vyao vimeshinda. Baada ya uchaguzi wa mwaka 

2005, kulikuwa na viti maalumu 75 vya wanawake, na hadi mwishoni mwa mwaka kulikuwa 

na wanawake 91 kati ya viti 320 vya bunge. Baada ya kushika madaraka mwaka 2005, rais 

Kikwete aliwateua wanawake mawaziri saba (ikilinganishwa na wanne katika utawala 

uliopita) na manaibu waziri wanawake kumi. Hata hivyo, hadi mwishoni mwa mwaka 

kulikuwa na wanawake mawaziri saba na manaibu waziri watatu. Zaidi ya majaji 20 kati ya 

55 wa Mahakama Kuu walikuwa wanawake, na mwanamke mmoja alikuwa jaji wa 

Mahakama ya Rufaa ya Muungano. Wanawake walishika viti 18 kati ya viti 81 vya Baraza la 

Wawakilishi la Zanzibar na nafasi nne katika baraza la mawaziri la serikali ya Zanzibar. 

 

Kulikuwa na wabunge 11 wenye asili ya Asia katika viti 320 vya bunge la taifa. Hapakuwa 

na waziri mwenye asili ya Asia. 

 

Sehemu ya 4: Rushwa kwa Kiongozi na Uwazi katika Serikali 

 

Sheria inataja adhabu ya makosa ya jinai kwa kiongozi anayepokea rushwa; hata hivyo, 

serikali haikutekeleza sheria hii ipasavyo, na baadhi ya viongozi walijihusisha na vitendo vya 

rushwa bila ya kuadhibiwa. Viashirio vya utawala vya Benki ya Dunia vinaonyesha kuwa 

rushwa lilikuwa ni tatizo kubwa. Mwezi Septemba vyombo vya habari viliripoti kuwa Benki 

ya Dunia iliiomba serikali kujitahidi zaidi kupambana na rushwa kwa kuwa kutofanya hivyo 

kutawapa mwanya wahalifu kufanya hivyo bila ya kuchukuliwa hatua. Rais Kikwete 

aliwathibitishia wananchi nia yake ya kupambana na rushwa, baada ya kugundua ongezeko la 

kesi za rushwa kutoka 58 mwaka 2005 hadi 578 katika mwaka huo. Ingawa uchunguzi wa 

rushwa kwa watu kadhaa wakubwa ulikuwa unaendelea, ikiwa ni pamoja na kesi dhidi ya 

mawaziri wa zamani serikalini, Bazil Mramba na Daniel Yona kwa kuruhusu msamaha wa 

kodi bila ya sababu za msingi katika mkataba wa kuchimba dhahabu, serikali ilishutumiwa 

kwa kuendesha kesi hizo kwa muda mrefu.  

 

Rushwa mahakamani lilikuwa ni tatizo. Kwa mfano, mwezi Mei hakimu wa wilaya 

alihukumiwa kifungo cha miaka 11 gerezani kwa kuomba rushwa ya shilingi za Tanzania 

milioni tano ($3,700) kutoka kwa mfanyabiashara ili ampendelee katika hukumu ya kesi 

yake.  

 

Mwezi Septemba hakimu wa mahakama ya mwanzo na karani wa mahakama ya wilaya huko 

Mwanza walikamatwa na kushtakiwa kwa makosa ya rushwa. Wote wawili walishtakiwa 

kwa kuomba na kupokea rushwa ya shilingi za Tanzania milioni 60 ($45,000). Hadi mwisho 

wa mwaka kesi yao ilikuwa inaendelea. 

 

Mwezi Mei Hakimu mkazi wa mahakama ya kisutu alimkuta na hatia Jamila Nzota, hakimu 

wa mahakama ya wilaya ya Temeke kwa kuomba rushwa ya shilingi za Tanzania miliono 

tano ($3,700) na kupokea shilingi za Tanzania 700,000 ($526). Hadi mwisho wa mwaka kesi 

ilikuwa imekatiwa rufaa. 

 

TAKUKURU inawajibika kuwaelimisha wananchi kuhusu rushwa, kuchunguza kesi za 

tuhuma na kushirikiana na Mkurugenzi Mwendesha Mashtaka (DPP) kuwashtaki wahalifu. 

TAKUKURA ina ofisi 24 mikoani na ofisi katika wilaya za Tanzania bara. TAKUKURU 

ilipokea tuhuma za rushwa 3,780 kati ya Januari na Agosti, ilichunguza kesi 584 na 

kukamilisha uchunguzi wa majalada 834. Kwa mujibu wa TAKUKURU, kesi mpya 137 

ziliwasilishwa mahakamani katika mwaka huo na kesi 409 za zamani na mpya zilifunguliwa 

mashtaka mahakamani. Hadi mwezi Agosti watu 25 walitiwa hatiani na 40 waliachiwa huru. 

 

Kitengo maalumu cha jeshi la polisi Zanzibar kinawajibika na kesi za rushwa. Hata hivyo, 

hakukuwa na uchunguzi kwa kuwa hakuna malalamiko yaliyopokelewa katika mwaka. 

 

Kwa mujibu wa TAKUKURU, sehemu kubwa ya uchunguzi wa rushwa inahusu serikali 

kujihusisha katika uchimbaji madini, masuala ya ardhi, nishati na uwekezaji. Pia AZISE 

ziliripoti kuwa tuhuma za rushwa zilihusisha Mamlaka ya Mapato Tanzania, viongozi wa 

serikali za mitaa, polisi, mamlaka zinazotoa leseni, wafanyakazi wa hospitali na vyombo vya 

habari. 

 

Mwezi Septemba wafanyakazi wanne wa Benki Kuu walishtakiwa kwa ubadhirifu wa 

shilingi za Tanzania bilioni 104 ($ milioni 78) kwa kutumia vibaya gharama za mkataba na 

kuchapa maombi ya ununuzi wa fedha. Mmoja wa watuhumiwa katika kesi hiyo pia 

alishtakiwa katika uchunguzi unaoendelea wa rushwa katika akaunti ya madeni ya nje. Hadi 

mwishoni mwa mwaka watuhumiwa walikuwa wanasubiri hukumu. 

 

Kesi dhidi ya watu zaidi ya 20 walioshtakiwa Oktoba 2008 kwa kujipatia fedha kwa 

udanganyifu kutoka akaunti ya malipo ya nje ya Benki Kuu ilikuwa inaendelea hadi 

mwishoni mwa mwaka. 

 

Hakukuwa na maendeleo yoyote katika kesi ya rushwa ya Novemba 2008 dhidi ya mawaziri 

wawili wa zamani wa fedha, na kesi ya Desemba dhidi ya aliyekuwa Katibu Mkuu wa 

Wizara ya Fedha. 

 

Serikali iliendelea kutumia wataalamu waliobobea kupambana na rushwa, lakini hawakuweza 

kufanya vizuri. Kitengo chenye watu watatu ndani ya Ofisi ya Rais, wakiongozwa na Waziri 

wa Nchi Utawala Bora, walipewa kazi ya kuratibu jitihada za kupambana na rushwa na 

kukusanya taarifa kutoka katika wizara zote kwa ajili ya kuchapishwa katika ripoti za kila 

robo mwaka; hata hivyo, kitengo hicho hakikufanya kazi vizuri. 

 

Kulikuwa na uwajibikaji mdogo katika vyombo vya serikali; viongozi waandamizi wa 

serikali walikisia kwamba asilimia 20 ya bajeti ya serikali katika kila mwaka wa fedha 

ilipotea kwa rushwa, ikiwa ni pamoja na wizi na udanganyifu, makubaliano ya ununuzi ya 

kughushi, na “wafanyakazi hewa”. Kwa mfano, tarehe 30 Oktoba, Mdhibiti na Mkaguzi 

Mkuu wa Hesabu za Serikali alikamilisha kupitia madai yote yaliyotolewa na walimu wa 

shule za sekomndari kwa ajili ya kulipwa, na aligundua kwamba katika matukio kadhaa 

walimu walidai malipo ambayo yalishalipwa, na katika matukio mengine waliwasilisha 

nyaraka za kughushi ili kuthibitisha madai yao. Kutokana na dosari hizo, takriban nusu ya 

kiasi cha madai kilikataliwa. 

Mawaziri wa serikali na wabunge wanatakiwa kutaja mali zao wanapoingia madarakani kila 

mwisho wa mwaka, na wanapotoka madarakani. Hata hivyo, hakukuwa na utaratibu au njia 

za utekelezaji ili kujua usahihi wa utajaji huo. Hadi mwisho wa mwaka ni asilimia 23 tu kati 

ya viongozi waliotakiwa kutaja mali walikuwa wamefanya hivyo hadi siku ya mwisho 

iliyopangwa. 

 

Hakuna sheria inayotaja upatikanaji wa taarifa za serikali, na upatikanaji huo umebakia kuwa 

wa shida. Mara kwa mara viongozi wa serikali walikataa kutoa taarifa. Huko Zanzibar 

waandishi wa habari walilalamika kutopatikana kwa taarifa za serikali. Kanuni za utumishi 

wa umma zinawaruhusu wawakilishi wa viongozi wa ngazi za juu serikalini kutoa taarifa 

kwa vyombo vya habari. Vikundi vya vyombo vya habari viliishinikiza serikali na bunge 

kupitisha sheria ya uhuru wa kupata taarifa. Ingawaje serikali ilifanya mashauriano na vyama 

vya kiraia pamoja na waandishi wa habari kuhusu sheria mpya ya vyombo vya habari, 

hakuna hatua ya haraka iliyochukuliwa. Hadi mwisho wa mwaka sheria ilikuwa 

haijapitishwa. 

 

Mwezi Januari Haki Elimu, asasi isiyo ya kiserikali ya nchini, kwa kushirikiana na 

International Budget Patnership, ilizindua orodha ya bajeti ya wazi na kuhitimisha kwamba, 

ingawaje hali ya bajeti kuwa wazi imeboreka katika miaka ya hivi karibuni, bado kuna 

matatizo. Taarifa kuhusu bajeti zilipatikana, lakini hazikuwa na maana au kueleweka kwa 

urahisi. 

 

Kwa mujibu wa utafiti wa 2007-08 uliofanywa na Haki Elimu, wananchi hawakuweza kupata 

taarifa kuhusu shughuli za serikali za mwaka wa fedha na bajeti. Viongozi wa serikali 

walikisia kwamba asilimia 90 ya nyaraka zote za serikali, ikiwa ni pamoja na fomu za 

uongozi, zilichukuliwa kama zimepangwa katika madaraja. Kulingana na kutangaza upataji 

wa taarifa, sheria zinawazuia wananchi kupata taarifa za serikali zinazohusiana na usalama 

wa taifa, utangazaji, magazeti, maeneo yasiyoruhusiwa, siri za serikali na polisi. Hakukuwa 

na utaratibu wa kukata rufaa ya kukataliwa. 

 

Bunge liliendelea kutumia Mfumo wa Habari wa Mtandao wa Bunge (POLIS), ambao 

ulipatikana kwa wananchi kupitia Intaneti ili kuongeza upatikanaji wa taarifa za serikali. Hata 

hivyo, bado POLIS inapatikana kwa kiasi kidogo sana kwa kuwa ni asilimia moja tu ya raia 

nchini wanaotumia intaneti. 

Sehemu ya 5: Mtazamo wa Serikali kuhusiana na Uchunguzi wa Kimataifa na Usio wa 

kiserikali kuhusu Tuhuma za Ukiukaji wa Haki za Binadamu 

 

Vikundi vingi mbalimbali vya haki za binadamu vya ndani ya nchi na vya kimataifa kwa 

ujumla vilifanya kazi bila ya kizuizi cha serikali, vikichunguza na kuchapisha matokeo yao 

kuhusu matukio ya haki za binadamu. Kwa upande wa Tanzania bara zaidi ya AZISE 5,000 

zilisajiliwa na kuingizwa katika data hazina iliyotunzwa na kitengo cha asasi isiyo ya 

kiserikali iliyoteuliwa na serikali ndani ya ofisi ya Makamu wa Rais. Mchakato wa usajili 

ulifanyika taratibu, ukichukua miaka miwili hadi mitano. AZISE za kimataifa zinaweza 

kufanya kazi Tanzania bara na Zanzibar. Hata hivyo, AZISE za Zanzibar lazima zipeleke 

maombi kupitia serikali ya mtaa ili kuidhinishwa, na AZISE zote za dini lazima ziombe 

idhini kutoka ofisi ya Mufti, mamlaka ya dini ya Kiislamu. 

 

Kwa ujumla viongozi wa serikali wa Tanzania bara walitoa ushirikiano na kutoa majibu kwa 

maoni ya vikundi vya haki za binadamu; ingawaje serikali ilizituhumu AZISE kwa kuongeza 

chumvi kwenye ripoti zinazohusiana na kuwaondoa wafugaji kutoka katika eneo la hifadhi ya 

uwindaji Loliondo mwezi Septemba. Waziri wa Malisili na Utalii alizikosoa AZISE kwa 

kuwapotosha wananchi na kusema kwamba serikali inapanga kuchukua hatua dhidi yao. 

 

Kwa mujibu wa Baraza la Sheria la Zanzibar, serikali ya Zanzibar ilifanya kazi vizuri na 

AZISE katika mwaka huo. Kwa kushirikiana na AZISE, serikali ilianzisha umoja wa sera ya 

kuhamasisha mjadala kuhusu sheria za Zanzibar na sera za umma. Umoja huo ulioundwa na 

wadau mbalimbali na viongozi waandamizi wa serikali ya Zanzibar, ulipanga kukutana kila 

baada ya miezi miwili ukibadilishana kati ya Zanzibar na Pemba. Katika siku zilizopita 

serikali ya Zanzibar haikuzivumilia AZISE ambazo ziliikosoa serikali; ilizitoza faini, 

kuzifungia na kuziondoa kwa kukiuka sheria dhidi ya uchochezi. 

 

AZISE za ndani zilizokuwa zikifanya kazi ni pamoja na Programu ya Mtandao wa Jinsia 

Tanzania, Haki Elimu, Kituo cha Kutangaza Haki za Binadamu, Kituo cha Sheria na Haki za 

Binadamu, Chama cha Waandishi wa Habari Wanawake, Hatua kwa Walemavu na 

Maendeleo, Chama cha Maalbino Tanzania na Chama cha Wanasheria Wanawake Tanzania. 

Pia kulikuwa na AZISE ndogo nyingi za haki za binadamu nchini ambazo zilikuwa nje ya 

Dar es Salaam. Kituo cha huduma za sheria cha Zanzibar kilikuwa ni moja ya asasi hai ya 

haki za binadamu Zanzibar. Asasi zote hizo hazikuitegemea serikali. 

 

CHRAGG, ambayo ilikuwa inagharimiwa na serikali ilifanya kazi zake bila ya kiungiliwa na 

serikali kwa upande wa Tanzania bara na Zanzibar. CHRAGG ilipokea ongezeko la idadi ya 

malalamiko kuhusu masuala ya haki za binadamu na haki za utawala, kwa kiasi Fulani ni 

kutokana na kampeni za uelimishaji zilizoendeshwa kupitia vyombo vya habari na ziara za 

vijijini nchi nzima zilizofznywa na makamishna na maofisa wa uchunguzi. 

 

CHRAGG walipokea malalamiko 2,341 katika mwaka huo, ambapo 558 yalihusiana na 

kukiuka haki za binadamu kama vile polisi kutumia ukatili na hali mbaya ya magereza, na 

malalamiko 1,783 yalihusu masuala ya utawala bora kama vile migogoro ya kazi, masuala ya 

ardhi na ucheleweshaji wa mahakama. Kufuatia ziara zake katika magereza nchi nzima, 

CHRAGG walirekodi machungu katika malalamiko. Viongozi wa CHRAGG walisema 

kwamba matatizo ya fedha yalikwamisha shughuli zao na kuwazuia kushughulikia idadi 

kubwa ya malalamiko, lakini katika mwaka huo shirika lilifunga takriban kesi 300. 

 

Kamati ya Katiba, Sheria na Utawala ya Bunge la Muungano inawajibika kuripoti na kutoa 

mapendekezo kuhusiana na haki za binadamu.  Ingawa wajumbe wa kamati walio wengi 

walitoka chama tawala cha CCM, hata hivyo kamati ilifanya kazi bila ya kuitegemea serikali 

wala ushawishi wa chama cha siasa, na watu wengi waliiona kama asasi isiyopendelea. 

 

Serikali iliendelea kuwa mwenyeji wa ICTR Arusha na ilitoa msaada na kushirikiana na 

ICTR. Katika mwaka huo kulikuwa na mahabusu 23 waliohusika katika kesi sita zilizokuwa 

zinaendelea. Mahabusu wengine watano walikuwa wanasubiri kesi, na kesi nane zilikuwa 

zinasubiri rufaa. Mwezi Septemba na Oktoba, Gregorie Ndahimana na Idelphonse 

Nizeyimana, wawili kati ya wakimbizi 13 waliobakia, walihamishiwa ICTR. Aidha, kesi ya 

Augustin Ngirabatware, aliyekuwa waziri wa mipango ilianza mwezi Septemba. Mwezi 

Desemba Baraza la Usalama la Umoja wa Mataifa liliiongezea ICTR muda wa kufanya kazi 

hadi 2012.  

Sehemu ya 6: Ubaguzi, Unyanyasaji wa Jamii na Biashara ya Kusafirisha Watu 

 

Katiba inakataza ubaguzi unaohusisha utaifa, kabila, ushiriki katika siasa, mbari, hadhi ya 

kijamii au dini. Ubaguzi unaohusisha jinsia, umri au ulemavu haukukatazwa kwa uwazi na 

sheria bali ulizuiwa hadharani katika kauli za viongozi na sera za serikali. Ubaguzi dhidi ya 

wanawake, wakimbizi, walio wachache na watu wenye VVU/UKIMWI na walemavu 

uliendelea; na ugomvi wa makabila uliendelea katika baadhi ya maeneo nchini. 

 

Wanawake. 

 

Sheria inataja kifungo cha maisha kwa watu wanaotiwa hatiani kwa kubaka ikiwa ni pamoja 

na ubakaji kwa wanandoa; hata hivyo, ubakaji bado umeendelea kuwa tatizo kubwa. Katika 

mwaka huo watu kadhaa walishtakiwa na kutiwa hatiani kwa kubaka na kushambulia, ingawa 

inakisiwa asilimia 80 ya waathirika wa kubakwa hawakuripoti matukio yao. Katika mwaka 

huo kulikuwa na matukio 7,325 ya kubakwa yaliyoripotiwa, kati ya hayo 2,969 yalifunguliwa 

mashtaka, watu 362 walitiwa hatiani na 67 kuachiwa huru. 

 

Mwezi Agosti Wizara ya Kazi, Maendeleo ya Vijana, Wanawake na Watoto ilitangaza 

kuunda kamati katika kila mkoa ili kupambana na ubakaji. Kati ya Januari na Oktoba 

kulikuwa na watu 551 waliobakwa ambao walitibiwa katika Hospitali ya Mnazi Mmoja 

Zanzibar. 

 

Utafiti uliofanywa mwezi Julai 2008 na Chama cha Waandishi Wanawake Tanzania 

ulionyesha kwamba jitihada za kupambana na ukatili dhadi ya wanawake huko Zanzibar 

zilidhoofishwa na hali ya kutojali ukatili dhidi ya wanawake iliyopo kwa polisi, mfumo wa 

mahakama na kwa wafanyakazi wa hospitali. Kulingana na utafiti, jamii inauchukulia ukatili 

dhidi ya wanawake kama suala binafsi na inawakatisha tama waathirika kuchukua hatua ya 

kisheria. Aidha, utafiti ulihitimisha kwamba jinsi hospitali na polisi wanavyoshughulikia kesi 

hizo, inawakatisha tamaa waathirika kutafuta utatuzi wa kisheria. Wahojiwa walisema 

kwamba baadhi ya maofisa wa polisi wanatoa kauli za kudhalilisha wanawake walioripoti 

matukio ya kubakwa, na wakati mwingine wanaomba rushwa ili kushughulikia kesi zao. 

 

Ukatili wa majumbani dhidi ya wanawake uliendelea kuenea. Sheria inakataza shambulio 

lakini haikatazi kumpiga mke au mume au kuwalinda wanawake na ukatili wa 

kijinsia.Hakuna kanuni za kisheria zilizounganishwa zinazowalinda wanawake. Vifungu 

tofauti vya sheria mbalimbali vinatoa ulinzi usiofaa dhidi ya ukatili unaohusu jinsia. 

 

Shughuli nyingi za kiutamaduni, kifamilia na kijamii, mara nyingi ziliwazuia wanawake 

kutoa ripoti za kunyanyaswa, na mara chache viongozi wanachukua hatua dhidi ya watu 

wanaowanyanyasa wanawake. Mara nyingi polisi waliripotiwa kukataa kushughulikia kesi za 

unyanyasaji majumbani, wakizichukulia kama masuala ya kifamilia. Hata hivyo, ukatili 

majumbani uliendelea kuonekana kutokubalika. Katika mwaka huo kulikuwa na mashtaka na 

kutiwa hatiani kwa wanandoa waume waliowapiga wake zao. Pia kulikuwa na matukio 

machache ya waume waliowapeleka wake zao mahakamani kwa kuwanyanyasa. AZISE 

kama vile KIWOHEDE na TAWLA mara kwa mara ziliwaelimisha wananchi kuhusu sheria 

zinazohusu unyanyasaji wa wanandoa na kutoa elimu na msaada wa makazi kwa waathirika. 

 

Mahakama zinatambua ukatili wa majumbani kama msingi wa kutoa talaka. Hata hivyo, mara 

nyingi wanawake walivumilia unyanyasaji wa muda mrefu majumbani kabla ya kuomba 

talaka. Wanawake wa mjini waliotafuta ushauri kutoka vituo vya msaada vya kisheria walio 

wengi waliutaja unyanyasaji wa majumbani kama sababu ya kutaka talaka. 

 

Katika mwaka huo AZISE zilifanya jitihada za kuielimisha jamii kuhusu suala la ukatili wa 

majumbani. Kupitia kampeniza matangazo katika televisheni, waliwahamasisha wanawake 

kuzungumzia suala hilo. 

 

Sheria inakataza ukahaba; hata hivyo, ukahaba umekuwa ukifanyika. Wanawake makahaba 

mara kwa mara walikamatwa, lakini polisi hawakuweka takwimu rasmi za makahaba 

waliokamatwa. Wanawake wa vijijini na wasichana wadogo waliohamia maeneo ya mijini 

wengi wao walikuwa katika hatari ya kufanya ukahaba. 

 

Serikali inatambua haki ya wanandoa na watu binafsi kuamua kwa uhuru na kwa kujali idadi, 

kupishana na muda wa kupata watoto wao. Hakukuwa na vizuizi katika haki ya kupata njia za 

kuzuia mimba. Ilikadiriwa kuwa ni asilimia 20 tu ya wanawake wanaotumia njia za kuzuia 

mimba, wakati asilimia 20 nyingine wangependa kutumia lakini hawafanyi hivyo kwa sababu 

za kiutamaduni, shughuli au uhaba wa bidhaa hizo. Serikali inatoa bure huduma za 

kujifungua lakini inakosa watoa huduma za afya wataalamu wa kutosha pamoja na dawa na 

vifaa vya hospitali. Makisio ya asilimia 60 ya nafasi zilizoidhinishwa ndani ya Wizara ya 

Afya na Ustawi wa Jamii zilikuwa hazijajazwa, pamoja na uchache wa zahanati za vijijini. 

Wanawake wajawazito wanaojifungulia katika vituo vya afya vya serikali mara kwa mara 

ilibidi wajinunulie vifaa vya hospitali. Wanawake na wanaume wanapata kwa usawa huduma 

ya uchunguzi wa magonjwa na matibabu kwa magonjwa ya uambukizo kwa ngono, ikiwa ni 

pamoja na VVU. 

 

Sheria inakataza unyanyasaji wa kijinsi wa wanawake mahali pa kazi, lakini hakuna takwimu 

za kutokea kwa wingi au kufaa kwa utekelezaji wa sheria hiyo. Katika sekta binafsi, 

kulikuwa na malalamiko kwamba wanawake mara kadhaa walikumbana na ubaguzi kwa 

sababu waajiri walihofia majukumu yao ya nyumbani yangeingilia wajibu wa kitaalamu.  

 

Sheria ya urithi na ndoa haitoi usawa kamili kwa wanawake, na katika utekelezaji mara 

nyingi haki za wanawake haziheshimiwi.  Wizara ya Maendeleo ya Jamii, Wanawake na 

Watoto, na Wizara ya Sheria na Masuala ya Katiba ziliwajibika kulinda haki za Kisheria za 

Wanawake.  Ubaguzi dhidi ya Wanawake ulikuwa mkubwa sana katika maeneo ya vijijini.  

Wanawake wa vijijini walikuwa na fursa ndogo ya kwenda shule au kupata ajira ya malipo. 

 

Katika masuala ya   familia maana na matumizi ya baadhi ya sheria za kimila na sheria za 

Kiislamu wengi waliziona kuwa za kibaguzi dhidi ya wanawake. 

 

Sheria inawapa watu haki ya kutumia, kuhamisha na kumiliki ardhi bila ya kutofautisha jinsia 

na inatambua haki ya wanawake ya kumiliki (nchini Tanzania ardhi yote ni mali ya serikali), 

bali utekelezaji ulikuwa mgumu kwa kuwa wanawake wengi hawakuijua sheria hii.  

Kihistoria, wanawake wa vijijini hawakumiliki ardhi wala kuendesha biashara kwa sababu ya 

vipangamizi vya kimila na ukosefu wa elimu.  Wanaharakati wa vyama vya kiraia waliripoti 

kuenea kwa ubaguzi dhidi ya wanawake katika masuala ya mali zinazohusiana na urithi na 

talaka.  Hili limeonekana zaidi Zanzibar, lakini pia katika baadhi ya sehemu za bara, ambako 

wanaharakati waliendelea kusema kuwa majaji walitegemea sheria za kimila na kiislamu 

katika mtindo wa kibaguzi.  Wanawake waliathirika pale ambapo walidai kutengana na 

waume zao au kama waume zao walifariki dunia. 

 

Huko Zanzibar wanawake waliokuwa na umri wa miaka kati ya 18 na 21 ambao walipata 

ujauzito nje ya ndoa wangeweza kuhukumiwa kufanya kazi za kimajii zilizopangwa na 



35 
 

Mkurugenzi wa Serikali wa uendeshaji mashtaka wa Zanzibar.  Katika mwaka huo sharti hili 

halikutumika. 

 

Watoto 

Uraia unatokana na kuzaliwa ndani ya eneo la nchi, au kama ni ng‟ambo, kutoka kwa wazazi.  

Kamati ya Mkataba wa Umoja wa Mataifa kuhusu Haki za Mtoto iliripoti mnamo Agosti 

kwamba ni watoto sita tu kati ya kila watoto 100 nchini Tanzania wana vyeti vya kuzaliwa.  

Watoto wanaozaliwa wanapaswa kusajiliwa ndani ya miezi mitatu.  Baada ya hapo wazazi 

lazima walipe ada kidogo ya usajili.  Ili kuhimiza usajili, watoto wanaoandikishwa katika 

shule za awali lazima waonyeshe cheti ya kusajiliwa.  Hata hivyo, huduma za umma 

hazikusitishwa kama mtoto hakusajiliwa. 

 

Elimu ya msingi ilikuwa ni lazima, bure na kwa watoto wote katika Bara na Zanzibar hadi 

umri wa miaka 15; hata hivyo kulikuwa na idadi isiyotosheleza ya shule, walimu, vitabu na 

vifaa vingine vya elimu kwa ajili ya kukidhi mahitaji. 

 

Katika mwaka huo ada iliendelea kutozwa kwa uandikishaji kuanzia kidato cha kwanza, 

sawasawa na mwaka wa kwanza wa kidato cha tano.  Matokeo yake, watoto wengi 

hawakupata elimu kamili ya sekondari.  Jukumu la kulipia vitabu, sare na chakula cha 

mchana shuleni likawaangukia wazazi kwanza. 

 

Wasichana waliwakilisha takriban nusu ya watoto wote walioandikishwa shule lakini mara 

nyingi walikosa shule kutokana na majukumu ya kifamilia.  Kwa ujumla viwango vya 

kumaliza shule vilikuwa sawa kwa wavulana na wasichana: asilimia 56 katika shule ya 

msingi na asilimia 33 katika shule ya sekondari. 

 

Aidha, katika mwaka huo ripoti za walimu kuwabaka wanafunzi ziliendelea.  Mwezi Februari 

John Donart, mwalimu kutoka Wilaya ya Bagamoyo katika Mkoa wa Pwani, alishtakiwa kwa 

kumbaka msichana wa umri wa miaka 14.  Hadi mwishoni mwa mwaka alikuwa nje kwa 

dhamana akisubiri kusikilizwa kwa kesi. 

 

Sheria inakataza ukeketaji; hata hivyo, ukeketaji uliendelea kufanywa na baadhi ya makabila 

na familia.  Adhabu za kisheria kwa ukeketaji wa wasichana chini ya miaka 18 ni kifungo 

kuanzia miaka 5 hadi 15, faini, au vyote viwili, lakini ni mara chache sana watu waliofanya 

vitendo hivyo kinyume na sheria walishtakiwa.  Aidha, sheria inaagiza mhalifu kumlipa fidia 

mtu aliyemfanyia kitendo hicho. 

 

Sheria inatamka kwamba mtu yeyote anayemshikilia, au kumtunza msichana aliye chini ya 

miaka 18 na ambaye amesababisha akeketwe anatenda kosa la kikatili kwa watoto.  Adhabu 

kwa kosa la aina hiyo ni kifungo cha hadi miaka 15 na/au faini ya shilingi za Tanzania 

300,000 ($ 220). 

 

Kulingana na data za 2005, Wizara ya Afya ilikisia kwamba asilimia 5 hadi 15 ya wanawake 

na wasichana walikeketwa; umri wao wa wastani ulikuwa chini ya miaka 10 na iliripotiwa 

kuwa idadi ilijumuisha watoto wachanga waliozaliwa.  Ukeketaji ulifanywa na takribani 

makabila 20 kati ya 130 ya nchini na hasa katika mikoa ya bara ya Arusha, Singida, 

Kilimanjaro, Morogoro, na Dar es Salaam.  Katika maeneo mengine nchini, asilimia 

isiyopungua 5 ya watu walifanya vitendo vya ukeketaji.  Ukataji kinembe, aina ambayo sio 

mbaya sana ya ukeketaji, ilifanywa mara kwa mara; hata hivyo, kushonwa ili kuzuia 

kujamiiana, aina ambayo ni mbaya sana, ilifanyika pia, hasa katika nyanda za juu za 

Kaskazini na kanda ya kati. 

 

Mwezi Juni 2008 iliripotiwa kuwa watoto wachanga chini ya umri wa mwaka mmoja katika 

kijiji cha Makiungu, Mkoani Singida, walikeketwa na mama zao, tofuati na ilivyokuwa hapo 

mwanzo ambapo kitendo hicho kilifanywa na waganga wa jadi wanaoitwa ngariba.  AFNET, 

AISE inayoshughulikia haki za wanawake, iliripoti kwamba watoto wachanga na wasichana 

47 kati ya 59 wenye umri wa hadi miaka mitano ambao walifika kwenye zahanati ya kijiji 

katika mkoa wa Singida walikuwa wamekeketwa. 

 

Hakukuwepo na mashtaka yaliyohusiana na vitendo vya utekeketaji katika mwaka huo.  

Ilikuwa vigumu kutekeleza sheria ya ukeketaji kutokana na sababu kadhaa:  Maofisa wengi 

wa polisi na jamii hawakufahamu sheria hiyo, waathirika walisita kutoa ushahidi, na 

mashahidi wengine walihofia ulipizaji kisasi kutoka kwa watu wanaounga mkono ukeketaji.  

Aidha, kipengee kingine kilikuwa ni rushwa; wanavijiji wengine waliripotiwa kuwa walitoa 

rushwa kwa viongozi wao wasitekeleze sheria ili waendeleze ukeketaji wa binti zao. 

 

Serikali iliendelea kutekeleza Mpango wa Utekelezaji wa Taifa wa 2001 -15 kwa ajili ya 

Uzuiaji na Utokomezaji wa Ukatili dhidi ya Wanawake na Watoto.  Mkakati huu ulilenga 

kutokomeza ukeketaji kwa kuwashirikisha wataalamu wote wanaume na wanawake na 

viongozi katika jamii.  Vikundi vinavyopinga ukeketeaji viliwaomba wabunge na viongozi 

katika jamii kushiriki kikamilifu katika kutekeleza sheria hii. 

 

Katika mwaka huo serikali na AZISE ziliendela na jitihada za kutokomeza vitendo vya 

ukeketaji.  Mwaka 2008 serikali ilianzisha programu ya elimu kwa jili ya majaji, maofisa wa 

polisi, madaktari, na wataalamu wa jumuiya ya maendeleo kuhusu ukeketaji.  Mtandao 

unaopinga ukeketaji na Umoja wa AZISE zinazopinga Ukeketaji ulijihusisha na shughuli za 

uelimishaji na ulifanya utafiti kuhusu Ukeketaji.  Vikundi vinavyopinga Ukeketaji viliendelea 

na jitihada zao za kuwaelimisha mangariba kuhusu athari za Ukeketaji na kuwapa mafunzo 

ya kazi nyingine.  Mwenyekiti wa Kamati ya Utamaduni na Mila mkoani Tanga aliripoti 

kwamba mnamo Julai 2008 matukio ya Ukeketaji yalipungua katika mwaka huo wilayani 

Mkinga, katika Mkoa wa Tanga, kufuatia jitihada za jumuiya za wenyeji za kuwaelimisha 

wanakijiji kuhusu athari za muda mrefu na mbaya za Ukeketaji.  Katika maeneo mengine 

kulikuwa na ripoti za zahanati katika eneo hilo za kuwaelimisha mangariba kuhusu ujuzi wa 

msingi wa uuguzi wa kusaidia jamii kuhusu elimu ya afya. 

 

Adhabu ya kupiga mashuleni ilibakia kuwa tatizo.  Viboko viliruhusiwa na sheria ambapo 

ilimruhusu mwalimu mkuu kumchapa mwanafunzi viboko kutokana na kosa kubwa.  

Kufuatia jitihada za serikali na vyombo vya habari za kuwafikia wananchi, tabia hii imeanza 

kupungua. 

 

Sheria ya familia inataja kwamba wasichana wadogo wenye umri wa miaka 15 wanaweza 

kuchukuliwa kuwa watu wazima wanaoweza kuolewa.  Ili msichana mwenye umri chini ya 

miaka 18 aolewe alitakiwa kupata ridhaa kutoka kwa baba, mama, au mlezi wake; hakuna 

idhini itakayohitajika kwa ajili ya msichana yatima asiyekuwa na mlezi.  Aidha, mahakama 

zina uamuzi wa kuruhusu ndoa za watu wenye umri wa miaka 14, kwa mfano katika suala la 

mimba.  Zaidi ya hayo, sheria inawaruhusu wasichana wa Kiislamu na Kihindi kuolewa 

wakiwa na umri wa miaka 12 ili mradi tendo la ndoa lisifanyike hadi msichana afikie miaka 

15.  Kwa kupindisha sheria hizi, wakosaji waliwapa polisi hongo au kulipa mahari kwa 

familia ya msichana ili kukwepa kushtakiwa. 

 

Kwa mujibu wa sheria, kufanya ngono na mtoto aliye na umri chini ya miaka 18 

kunachukuliwa kuwa ni ubakaji bila ya kujali kama kuna idhini, hata hivyo, sheria 

haikutekelezwa.  Unyanyasaji wa watoto kingono ulibakia kuwa tatizo.  Katika mwaka huo 

kulikuwa na mashtaka kadhaa, watu wengi walioshtakiwa kwa unyanyasaji kingono wa 

watoto walihukumiwa kifungo cha miaka isiyopungua 30.  

 

Sheria inataja kuwa upigaji wa picha za ngono na ukahaba kwa watoto ni uhalifu; hata hivyo 

unyonyaji kingono na biashara ya usafirishaji watu, wakiwemo watoto, yalikuwa matatizo.  

Watu wanaokutwa na hatia ya makosa ya aina hiyo wa wanatozwa faini ya kuanzia shilingi 

za Tanzania milioni moja ($ 740) hadi milioni 500 ($ 370,000) na /au kifungo cha mwaka 

mmoja hadi miaka 20. 

 

Kulikuwa na ripoti kwamba watu waonaofanya uchawi (wachawi) waliwauwa watoto, 

hususan watoto wenye ulemavu wa ngozi, kwa ajili ya kupata viungo vyao vya mwili.  Kwa 

mfano mwezi Oktoba mtoto mlemavu wa ngozi mwenye umri wa miaka kumi aliuawa na 

watu waliomshambulia wakitaka kuondoa mojawapo ya kiungo chake.  Mwili wake ulizikwa 

kwa zege ili kuhakikisha kwamba washambuliaji hao hawarudi kuiba mifupa yake.  Hadi 

mwishoni mwa mwaka hakuna aliyekuwa ameshtakiwa kwa mauaji hayo. 

 

Uuaji wa watoto wachanga uliendelea kuwa tatizo, hususan miongoni mwa kinamama 

maskini wa vijijini ambao waliamini kwamba wasingeweza kumudu kulea mtoto. 

 

Idadi ya yatima nchini ilikisiwa kuwa milioni 2.5, wengi wao wakiwa yatima kutokana na 

UKIMWI.  Yatima wengi walichukuliwa na familia nyingine.  Wale ambao 

hawakuchukuliwa walikuwa katika hatari kubwa hivyo walipata msaada na unasihi wa ziada 

kutoka serikalini na kutoka kwenye AZISE zilizofahdiliwa na serikali.  Kulikuwa na idadi 

kubwa ya watoto wa mtaani jijini Dar es Salaam na Arusha.  Watoto wa Mtaani walikuwa na 

nafasi ndogo sana ya kupata huduma za afya na elimu kwa sababu hawakuwa na makazi ya 

kudumu wala fedha za kununulia dawa, sare za shule na vitabu.  Aidha, walikuwa katika 

hatari ya kubakwa na watoto wa mtaani wakubwa na watu wasio na makazi. 

 

Biashara ya Usafirishaji Watu 

Sheria inayokataza Biashara ya Usafirshaji Watu, ambayo ilianza kutumika mwaka huo, 

inataja adhabu ya kifungo kuanzia mwaka mmoja hadi miaka 20 kwa makosa yanayohusiana 

na biashara ya usafirishaji watu, kutegemeana na uzito wa kosa. 

Nchi hii ni chanzo, inapitisha na ni ukomo wa safari ya wanaume, wanawake na hususan 

watoto wanaosafirishwa kwa madhumuni ya kufanyishwa kazi kwa nguvu na unyonyaji wa 

kingono.  Watoto wanaotoka kwenye familia zenye kipato kidogo walikuwa katika hatari 

kubwa sana ya kusafirishwa, hususan wasichana ambao familia zao ziliwaona kama mzigo 

kiuchumi.  Waathirika wengi walisafirishwa ndani ya nchi kutoka katika maeneo maskini ya 

vijijini.  Wavulana walisafirishwa ndani ya nchi kwenda kufanya kazi mashambani, migodini 

na kwenye sekta ya biashara isiyo rasmi.  Wasichana kutoka vijijini walisafirishwa kwenda 

vituo vya mjini na Kisiwa cha Zanzibar kwenda kufanya kazi za ndani.  Unyonyaji kingono 

uliripotiwa mara kwa mara baada ya wasichana wadogo kuchukuliwa kama wahudumu wa 

ndani. 

 

Iliripotiwa kuwa idadi ndogo ya watu ilisafirishwa kwenda Afrika Kusini, Saudi Arabia, 

Uingireza na pengine nchi nyingine za Ulaya kwa ajili ya kufanyishwa kazi za ndani za 

kitumwa na unyonyaji kingono.  Wanawake wa Kihindi ambao waliingia nchini kihalali 

kufanya kazi kama waburudishaji kwenye migahawa na klabu za usiku mara nyingine 

walinyonywa kama makahaba mara baada ya kuwasili.  Idadi ndogo ya wanawake wa 

Kisomali na Kichina waliingizwa pia nchini na kunyonywa kingono.  Kulikuwa na ripoti 

kadhaa za wanaume wa Kimalawi ambao waliletwa kufanyishwa kazi kwenye tasnia ya 

uvuvi.  Iliaminika kwamba katika maeneo ya utalii, kama vile Zanzibar na Arusha, baadhi ya 

wasichana walioajiriwa kwa kazi za hoteli, wa humu nchini na wa kutoka India, baadaye 

walilazimishwa kuwa makahaba. 

 

Katika mwaka huo mtandao wa Afrika wa Kuzuia na Kulinda Watoto dhidi ya Unyanyaswaji 

na Kutelekezwa uliripotiwa kwamba watoto wa Tanzania walisafirishwa kwenda Kenya.  

Asasi iligundua watoto 17 waliokuwa wakifanya kazi Kenya na watatu wakarejeshwa 

Tanzania. 

 

Mbinu za biashara ya kusafirisha watu zilitofautiana.  Waathirika walishawishiwa kwa ahadi 

za uongo za kipato, fursa ya kwenda shule na hali bora za maisha, hususan kutoka maeneo ya 

vijijini kwenda mjini.  Baadhi ya waathirika wa biashara ya kusafirisha watu waliondoka 

nyumbani kwao kwa kusaidiwa na familia zao; wengine waliondoka wenyewe wakikimbia 

maisha ya vijijini na wengine walichukuliwa na watu waliojitolea kuwasaidia kutafuta kazi 

mjini, kihalali au vinginevyo.  Kulikuwa na ripoti za wanaume kuchukua wasichana vijijini 

waliomaliza shule ya msingi ambao walikuwa hawaingii shule ya sekondari.  Wanaume hao 

waliwapa wasichana fedha na ajira na kuwaahidi maisha bora kama wataenda nao mjini; hata 

hivyo, wasichana hawa waliishia kufanya kazi za ndani au za ukahaba.  Mbinu nyingine ya 

biashara ya kusafirisha watu ilihusisha wazazi wenye kipato kidogo ambao waliwakabidhi 

watoto kwa ndugu wenye uwezo zaidi au watu walioheshimika katika jamii kwenda kulea 

mtoto kama ndugu yao.  Wengine walijinufaisha na utaratibu wa kimila na kuwaweka watoto 

katika hali ya kunyanyaswa au kunyonywa kama vile kazi za ndani za kitumwa au ukahaba.  

Yatima hasa walikuwa katika hatari ya kusafirishwa. 

 

Hali ya maisha kwa waliokuwa wakisafirishwa ilikuwa mbaya, wakipata huduma za msingi 

tu, saa nyingi za kazi, mshahara kidogo au kutokulipwa kabisa, na kukosa fursa za elimu. 

 

Katika mwaka huo Ofisi ya Kimataifa ya Uhamiaji (IOM) ilishirikiana na AZISE  saba kutoa 

msaada kwa waathirika na kuendesha shughuli za kuwalinda.  Asilimia takriban 75 ya watu 

waliosafirishwa ambao walipatiwa ushauri walikuwa wanawake.  Wengi wao walikuwa wa 

umri kati ya miaka 12 na 17 na walinyanyaswa kama wahudumu au watunzaji wa nyumba.  

Kati ya Septemba na Oktoba 2005, IOM na AZISE wabia zilisaidia waathirika 304; katika 

mwaka huo waathirika 96 walipatiwa ushauri, walipimwa, na fursa za elimu. 

 

IOM ilitoa pia mafunzo kwa viongozi wa serikali na AZISE za mkoani Arusha kuhusu 

kuwasaidia waathirika katika jitihada za kuanzisha mchakato mzuri wa rufaa.  IOM iliendelea 

kuwasaidia shughuli za uelimishaji kama vile sanaa za maonyesho.  Kati ya Julai na 

Septemba sanaa za maonyesho zilipelekwa katika mikoa nane iliyokuwa na  matukio mengi 

sana ya biashara ya usafirishaji watu. 

 

Aidha, IOM ilitoa huduma kama Ofisi ya uratibu kwenye mikutano ya wadau wa serikali 

wanaopinga biashara ya kusafirisha watu, ambayo ilijumuisha Wizara mbalimbali, AZISE, 

mashirika ya Umoja wa Mataifa, na wawakilishi wa jumuiya ya kimataifa. 

 

Mwezi Februari serikali ilihamisha jukumu la jitihada zote za watekeleza sheria ya kupinga 

biashara ya usafirishaji watu kutoka kwenye Kitengo cha Kuzuia Biashara ya Usafirishaji 

Watu kwenda Ofisi ya Polisi ya Interpol, ambayo inahusika sana na uhalifu wa Kimataifa. 

 

Mwezi Desemba polisi wa Tarime walimkamata mtu aliyetuhumiwa kusafirisha watoto 

wawili kutoka Kenya.  Alishtakiwa chini ya sheria mpya ya kuzuia biashara ya usafirishaji 

watu.  Hadi mwishoni mwa mwaka kesi ilikuwa inasubiri uamuzi.  Alikuwa wa kwanza 

kukamatwa chini ya sheria hii mpya. 

 

Hakukuwa na mashtaka yoyote ya usafirishaji watu katika mwaka huo; hata hivyo, 

watekelezaji sheria, waendesha mashtaka, na viongozi wa uhamiaji walipatiwa mafunzo 

kuhusu sheria mpya ya kuzuia biashara ya usafirishaji watu na Wizara ya Afya na Ustawi wa 

Jamii iliandaa mwongozo wa Mafunzo kwa wahudumu wa afya ambao wanawahudumia 

waathirika moja kwa moja. 

 

Mwezi Machi mwanamke mmoja kutoka Rwanda aliyekuwa akijaribu kusafirisha mtoto wa 

Kitanzania kwenda Ufaransa alishtakiwa na mamlaka chini ya kanuni ya adhabu huko 

Mlandizi na alilipa faini ya shilingi za Tanzania 300,000 ($ 220). 

 

Wizara ya Afya na Ustawi wa Jamii iliongoza katika kutoa misaada kwa waathirika lakini 

haikuwa na raslimali za kutosha.  Huduma za ushauri kwa waathirika zilikuwa hazitoshi. 

 

Ripoti za Mwaka za Biashara ya Usafirishaji Watu za Idara ya Serikali zinapatikana katika 

www.state.gov/g/tif 

 

Watu wenye Ulemavu 

 Katiba inakataza ubaguzi dhidi ya watu wenye ulemavu, lakini hakuna sheria 

inayotekelezwa kuzuia ubaguzi chini ya sharti hili.  Watu wenye ulemavu wa mwili 

walikataliwa kabisa kupata ajira, elimu, huduma ya afya, na huduma nyingine za jamii 

kutokana na ulemavu wa mwili na raslimali fedha zisizotosha.  Ingawa serikali inatoa 

mamlaka kwa matumizi ya majengo ya serikali, usafiri na huduma za serikali kwa watu 

wenye ulemavu kupitia sheria kadhaa, majengo machache yalifikika.  Majengo mengi 

yalijengwa kabla ya kuanza kutekelezwa kwa sharti hili, na hakukuwa na fedha kwa ajili ya 

kurekebisha majengo yaliyopo.  Hata hivyo, majengo ya serikali mapya yalijengwa kulingana 

na sheria.  Sheria inaagiza kwamba asilimia 2 ya ajira zote itolewe kwa watu wenye ulemavu.  

Hata hivyo, sharti hili halikutekelezwa. 

 

Kulikuwa na wabunge walemavu watatu, walioteuliwa na chama tawala. 

 

http://www.state.gov/g/tif

Wizara za Elimu, Wizara ya Sheria, na Wizara ya Kazi zilihusika na kuhimiza utetezi wa 

haki za watu wenye ulemavu kwa ajili ya kupata elimu, madai ya kisheria, na haki za kazi.  

Idara ya Ustwi wa Jamii ilikuwa na jukumu la kuratibu mambo yaliyohusiana na watu wenye 

ulemavu. 

 

Kulikuwa na takribani watu wenye ulemavu milioni 2.4 nchini.  Mkakati wa Taifa wa 

Kukuza Uchumi na Maendeleo inataja huduma za jamii kwa walemavu na kumekuwepo na 

juhudi za kuhakikisha huduma hizo za jamii zinatolewa.  AISE ya Uingereza ya Action on 

Disability and Development, iliripoti kwamba watu wenye ulemavu walisahaulika na mara 

nyingi waliishi katika hali ya ufukara kutokana na kutokuwa na taratibu za msaada za 

kutosha. 

 

AZISE za ndani na shirikisho la AZISE linaloitwa SHIVYAWATA zilijaribu kuonyesha hali 

mbaya ya watu wenye ulemavu. 

 

Katika mwaka huo serikali ilianzisha jitihada za elimu za kuwachanganya wanafunzi wenye 

ulemavu kwenye shule za wasio walemavu ili kupunguza mnyanyapao.  Hata hivyo, 

programu ina upungufu wa raslimali. 

 

Kulikuwa na ripoti za wanafunzi wenye ulemavu kuacha shule ambazo hazikuwa na vifaa 

vya kutosha.  Kwa mfano, karatasi za breli na kanda za kurekodia kwa ujumla havikuwepo 

kwa ajili ya wanafunzi wasioona.  Mnamo Agosti 2008 AISE ya Media Network for 

Disability iliripoti kwamba wanafunzi 317 wenye ulemavu waliacha shule katika mikoa ya 

Dodoma na Morogoro katika mwaka huo.  Mnamo Aprili 2008 Mkuu wa shule ya Malangani 

kwa Wasioona mkoani Rukwa alidai kuwa mkoa huo ulikuwa na watoto wasioona zaidi ya 

600 ambao wazazi na walezi wao waliwazuia kwenda shule kwa sababu hawakuona manufaa 

ya kumwelimisha mwenye ulemavu kama vile upofu. 

 

Wenyeji 

Mnamo Agosti AZISE za Kitaifa ziliripoti kwamba Askari wa Kikosi cha Kuzuia Fujo 

waliwatoa kwa nguvu wafugaji wa Kimasai kwenye nyumba zao katika eneo la Loliondo.  

Mnamo 1992 serikali iliipa kampuni ya nje haki za kuwinda katika eneo la Loliondo katika 

vipindi kadhaa vya mwaka.  Kwa kawaida wafugaji walihama kutoka Loliondo wakati  wa 

msimu wa uwindaji lakini walirudi miezi iliyobakia.  Mwaka 2007, kutokana na ukame 



43 
 

katika baadhi ya maeneo wafugaji hawakuhama kama walivyokuwa wakifanya.  Askari wa 

Kikosi cha Kuzuia Fujo walituhumiwa kwa kuwaondoa kwa nguvu Wamasai na kuchoma 

nyumba na mazo yao walipokataa kuondoka mwanzoni mwa msimu wa uwindaji.  Polisi 

walituhumiwa kuwakamata na kuwahukumu bila ya kufuata utaratibu wafugaji waliokataa 

kuondoka.  Serikali ilikanusha tuhuma hizo, ikidai kwamba walioondolewa walikuwa 

Wakenya na kuzikosoa AZISE kwa kuzidisha na kukuza jambo hilo.  Katikati ya mwezi 

Septemba CHRAGG ilituma timu kuchunguza tuhuma za ukiukaji wa haki za binadamu, 

lakini ripoti yake ilikuwa haijatolewa uamuzi hadi mwishoni mwa mwaka (tazama sehemu ya 

1.c). 

 

Unyanyasaji katika Jamii, Ubaguzi na Vitendo vya Ukatili vinavyohusisha Jinsia na 

Utambulisho wa Kijinsia. 

 

Ushoga na Usagaji ni kinyume cha sheria nchini.  Kanuni ya adhabu inalifanya kosa hili 

kutolewa adhabu ya kifungo cha hadi miaka mitano kwa kufanya ngono na mtu yeyote wa 

jinsi inayofanana.  Sheria huko Zanzibar imeweka adhabu ya kifungo cha hadi miaka 25 kwa 

wanaume wanaojihusisha na uhusiano wa kisagaji.  Hakukuwepo na ripoti za mtu yeyote 

kuadhibiwa chini ya sheria hii katika mwaka huu.  Hata hivyo, mashoga na wasagaji 

walitengwa na jamii. 

 

Mwezi Julai, Kundi la AZISE, ikiwemo Kamisheni ya Kimataifa ya Haki Ulimwenguni, Haki 

za Binadamu za Mashoga na Wasagaji, na Kituo cha Uendelezaji wa Haki za Binadamu, 

liliwasilisha ripoti “kivuli” kwenda UNHCR ikielezea ubaguzi kisheria na kijamii 

unaowakabili mashoga, wasagaji, na watu wanaojihisi kuwa na jinsia tofauti na walizonazo.  

Ripoti ilieleza kwamba mapema Oktoba AZISE zilituhumu kwamba kukamatwa kwa watu 

39 mjini Dar es Salaam kutokana na mashtaka ya ukahaba kulisababishwa na vitendo vya 

ngono.  Polisi waliwakamata watu baada ya kupokea malalamiko kutoka kwa wakazi wa 

maeneo husika ya jirani kuhusu watu waliofanya ukahaba.  Hata hivyo, AZISE zilielekezwa 

kwamba wakazi wa eneo walichukizwa na taarifa kwamba wanachama wa vyama viwili vya 

mashoga na wasagaji wa eneo hilo walikuwa wakikutana jirani zao.  Hadi mwishoni mwa 

mwaka kesi ilikuwa ikisubiri hukumu. 

Aina nyingine ya Utumiaji Nguvu na Ubaguzi katika Jamii. 

Sheria ya VVU/UKIMWI ya 2008 inakataza ubaguzi dhidi ya mtu yeyote “anayefahamika au 

kutambulika” kuwa ana VVU na imeweka viwango vya tiba kwa usiri kwa kuwalinda watu 

wenye VVU/UKIMWI.  Hata hivyo, hadi mwishoni mwa mwaka hakukuwepo na kanuni za 

kulinda utekelezaji wa sheria hii.  Ingawa asasi za serikali na asasi zisizo za serikali, 

ukiwemo Muungano wa Wabunge wa Tanzania kuhusu UKIMWI, zilijadili ubaguzi dhidi ya 

watu walioambukizwa VVU/UKIMWI na asasi nyingine kama hizo ziliona kwamba jamii 

ilikubali zaidi, matatizo yaliendelea.  Kulingana na Utafiti kuhusu VVU/UKIMWI na Malaria 

wa 2007/08, kumekuwa na mabadiliko kidogo sana katika mitazamo ya watu wanaoishi na 

VVU/UKIMWI tangu utafiti wa mwisho mwaka 2003/04.  Kulikuwa na ripoti zilizoendelea 

kwamba ubaguzi nyumbani, katika huduma za afya, na elimu uliendelea dhidi ya watu 

waliokadiriwa kuwa milioni 1.3 nchini wanaoishi na VVU/UKIMWI. 

 

Serikali kwa kushirikiana na AZISE, iliendelea kuuelimisha umma kuhusu ubaguzi 

unaohusiana na VVU/UKIMWI na kuanzisha utetezi wa haki za binadamu kwa wagonjwa wa 

VVU/UKIMWI.  Mtandao wa wanasheria, watunga sera, na madaktari waliendelea 

kushawishi jitihada na shughuli nyingine katika kushughulikia masuala ya kisheria, kimaadili 

na ya haki za binadamu yanayohusiana na VVU/UKIMWI.  Katika mwaka huo vikundi hivi 

vilitengeneza rasimu ya mkakati kuhusu mnyanyapao na ubaguzi ambao ulikuwa bado 

unapitiwa hadi mwishoni mwa mwaka. 

 

Sehemu ya 7 Haki za Mfanyakazi 

a. Haki ya Kujumuika 

Serikali ya Muungano na Serikali ya Zanzibar zina sheria za kazi zisizofanana.  

Wafanyakazi wa bara walikuwa na haki ya kuanzisha na kujiunga na vyama huru vya 

wafanyakazi.  Vyama vya wafanyakazi lazima viwe na wafanyakazi zaidi ya 20 na 

wanatakiwa kujisajili serikalini.  Chama cha Wafanyakazi au Chama cha Waajiri 

lazima kisajiliwe ndani ya miezi sita tangu kuanzishwa kwake; kushindwa kusajili ni 

kosa la jinai.  Msajili katika Wizara ya Kazi, Ajira na Maendeleo ya Vijana ana 

mamlaka makubwa juu ya Vyama vya Wafanyakazi, yakiwa ni pamoja na hali ya 

kufuta usajili wa vyama kama kuna kushindana ndani ya kampuni.  Vyama lazima 

viwasilishe rekodi za fedha na orodha ya wanachama kwa msajili kila mwaka.  

Msajili anaweza kusimamisha chama cha wafanyakazi kama akijua kwamba chama 

hicho kimekiuka sheria au kimehatarisha usalama wa raia.  Kujiunga na chama cha 

wafanyakazi cha kimataifa kunahitaji idhini ya serikali. 

 

Kama ilivyokuwa mwaka 2005 (data za hivi karibuni), takribani asilimia 27 ya nguvu 

kazi katika sekta rasmi walikuwa wanachama wa Muungano wa Vyama vya 

Wafanyakazi Tanzania, shirikisho pekee la kazi.  Katika sekta ya kilimo, ambayo ni 

mwajiri pekee mkubwa sana, asilimia 5 hadi 8 ya nguvu kazi iliunda chama cha 

wafanyakazi. 

 

Wafanyakazi wa bara wana haki ya kisheria ya kugoma, na waajiri wana haki ya 

kuwafungia milango baada ya kutimiza baadi ya masharti na taratibu za kisheria. Haki 

hizi zinastahili kulingana na sheria.  Kwa mfano, pande zote zenye mgogoro zinaweza 

kufungwa na makubaliano ya kuamua, na hakuna upande wowote utakaofanya 

mgomo au kufunga milango hadi mchakato ukamilike.  Mnamo Oktoba 2008 serikali 

ilitoa amri ya mahakama ya kuzuia mamia ya maelfu ya walimu wasigome kwa 

sababu ya kutokulipwa mishahara na posho.  Jaji aliagiza walimu na serikali kufanya 

usuluhishi kabla ya kuwaruhusu walimu kugoma.  Mwezi Septemba serikali ilieleza 

kwamba ilikuwa ikithibitisha na kukagua madai ya walimu ya mishahara na posho, 

lakini ilipanga kulipa mwezi Oktoba.  Ukaguzi ulikamilika mwishoni mwa Oktoba 

walimu walianza kupokea malipo yao. 

 

Katika mgomo au kufungiwa milango halali kunakuwepo na ulinzi na sio uvunjaji wa 

mkataba, wala hakuchukuliwi kuwa ni kosa la jinai.  Mwajiri hawezi kusitisha ajira ya 

mfanyakazi kwa sababu ya kushiriki kwenye mgomo halali au kumfukuza kazi 

mfanyakazi ambaye anakubali madai ya mwajiri wakati wa kufungiwa milango. 

 

Sheria inakataza haki ya kugoma kama kufanya hivyo kutahatarisha  maisha na afya 

za watu.  Wafanyakazi katika sekta nyingine (maji na usafi, umeme, huduma za afya 

na huduma zinazohusiana za maabara, zimamoto, udhibiti wa usafiri wa anga, 

mawasiliano ya simu za ndege za kiraia, na huduma nyingine za usafiri zinazohitajika 

kwa ajili ya masharti ya huduma hizi) wanakatazwa kugoma.  Wafanyakazi katika 

sekta nyingine wanaweza kuhusika kukatazwa huko. 

Sheria ya kazi Zanzibar inatumika tu kwa wafanyakazi wa sekta binafsi.  

Wafanyakazi wa serikali ya Zanzibar hawana haki ya kugoma.  Hawaruhusiwi 

kujiunga na vyama vya kazi vya bara.  Sheria ya kazi ya Zanzibar inataka chama 

chenye wanachama 50 au zaidi kusajiliwa na kupanga viwango vya ujuzi wa kusoma 

na kuandika kwa viongozi wa chama cha wafanyakazi.  Asilimia 40 iliyokisiwa ya 

nguvu kazi ya Zanzibar imejiunga kwenye chama cha wafanyakazi.  Serikali ya 

Zanzibar kwa kushirikiana na Shirika la Kazi Duniani (ILO) ilitengeneza tena rasimu 

ya sheria ya kazi katika mwaka huo lakini hadi mwisho wa mwaka utungaji ulikuwa 

haujakamilika. 

 

b. Haki ya Kupanga na Kujadiliana kwa Pamoja  

Sheria inaruhusu majadiliano ya pamoja katika sekta binafsi, na wafanyakazi na 

waajiri walifanya hivyo katika mwaka huo.  Katika sekta ya umma, serikali hupanga 

mishahara kiutawala, ikijumuisha wafanyakazi wa mashirika yanayomilikiwa na 

serikali. 

 

Kwa upande wa bara migogoro inadhibitiwa na kutatuliwa kupitia Tume ya 

Usuluhishi na Upatanishi.  Iwapo msuluhishi anashindwa kusuluhisha mgogoro ndani 

ya siku 30 za rufaa, au kipindi chochote kirefu kilichokubaliwa kwa maandishi na 

pande zote mbili, upande wowote kati ya pande zenye mgogoro unaweza kutoa notisi 

ya kusudio la kuanza mgomo au kufunga milango.  Iwapo upande wa usuluhishi 

utashindwa, Tume ya Usuluhishi na Upatanishi inaweza kuteua msuluhishi wa 

kuamua mgogoro, au unaweza kupelekwa mahakama ya kazi. 

 

Kwa kawaida waajiri wengi wa sekta binafsi walitumia sera au mbinu kinyume na za 

chama.  Katika bara sheria inakataza mwajiri kufanya shughuli za kibaguzi dhidi ya 

wanachama; hata hivyo, mwezi Agosti Mtaalamu wa Shirika la Kazi Duniani 

aliliambia Daily News kwamba haki za chama cha wafanyakazi ziliathiriwa na 

ubaguzi na mipaka inayopinga chama kuhusu haki ya kugoma.  Wakati mwingine 

waajiri hawakuruhusu vyama kutafuta wanachama katika maeneo yao ya kazi na 

waliwatishia kuwafukuza wafanyakazi walioonyesha kutaka kujiunga na chama.  Kesi 

hizi ziliamuliwa isivyo rasmi.  Sheria inawataka waajiri waliokutwa na hatia ya 

kupinga shughuli za chama kuwarejesha wafanyakazi. 

Kwa upande wa bara kuna Kanda Maalumu 23 za Kiuchumi (EPZs); kati ya hizo saba 

ni waendelezaji wenye leseni na zilizobaki ni waendeshaji wenye leseni.  Huko 

Zanzibar kuna kanda huru za kiuchumi, ambazo zinachukuliwa kama EPZs.  Hakuna 

sheria maalumu au msamaha kutoka katika sheria za kazi kwenye EPZs. 

 

c. Ukatazaji wa Kazi ya Kushurutishwa au ya Lazima 

Sheria inakataza kazi za kushurutishwa au kulazimishwa; hata hivyo, kulikuwa na 

ripoti kwamba vitendo hivyo, hususan kwa watoto, vilikuwepo.  Wakati mwingine, 

wasichana kutoka vijijini walilazimishwa kufanya kazi za ndani, wakati wavulana 

walipelekwa kufanya kazi mashambani, migodini, na kwenye sekta ya biashara zisizo 

rasmi.  IOM iliripoti kwamba wanaume kutoka Malawi walilazimishwa kufanya kazi 

kwenye tasnia ya uvuvi. 

 

Sheria inawaruhusu wafungwa kufanya kazi bila malipo katika miradi ya ujenzi na 

kilimo ndani ya gereza ili gereza lijitegemee zaidi.  Wafungwa walitumiwa pia kama 

vibarua katika miradi iliyo nje ya gereza, kama vile ukarabati wa barabara na miradi 

ya ujenzi ya serikali. 

 

d. Kukataza Ajira ya Watoto na Umri wa Chini wa Kuajiriwa 

Sheria inakataza unyonyaji wa watoto mahali pa kazi.  Chini ya sheria umri mdogo 

zaidi wa ajira ya mkataba ni miaka 14.  Watoto wanaweza kuajiriwa tu kufanya kazi 

nyepesi zisizo na madhara kwa afya na maendeleo yao ya mahudhurio shuleni.  

Watoto chini ya umri wa miaka 18 hawawezi kufanya kazi kwenye meli au kuajiriwa 

kwenye migodi, kiwanda, au eneo lingine lolote la kazi ambapo mazingira ya 

kufanyia kazi yanaweza kuwa hatarishi. 

 

Sheria imeweka adhabu za jinai kwa waajiri wa watoto pamoja na kazi za 

kulazimishwa; wakiukaji wanaweza kutozwa faini ya shilingi za Tanzania zisizozidi 

4,680,000 ($ 3,500), kifungo kwa mwaka mmoja, au vyote viwili.  Ingawa Wizara ya 

Kazi, Ajira na Maendeleo ya Vijana iliripotiwa kufanya uchunguzi na kutoa maonyo 

kwa wakiukaji wa sheria ya kazi ya watoto, hakukuwepo na kesi zilizopelekwa 

mahakamani za watoto waliofanyishwa kazi katika mwaka huo.  Vivyo hivyo, Wizara 

ya Kazi, Maendeleo ya Vijana, Wanawake na Watoto ya Zanzibar haikuchukua hatua 

za kisheria kuhusiana na kazi kwa watoto.  Upungufu wa wakaguzi ulisababisha 

utekelezaji mdogo wa vifungu vya kazi kwa watoto, na hilo liliendelea kuwa tatizo.  

Kulingana na Utafiti wa Pamoja kuhusu Nguvu kazi wa 2006, takriban asilimia 19 ya 

watoto wenye umri wa miaka mitano hadi 17 walifanya kazi huko bara.  Asilimia 8 

iliyokisiwa ya watoto wenye umri wa miaka mitano hadi 17 huko Zanzibar 

walifanyishwa kazi. 

 

Ajira ya watoto ilienea sana Zanzibar; watoto walitumika katika uvuvi, kuchuma 

karafuu, kazi za nyumbani, biashara ndogondogo kama vile kuuza keki, na unyonyaji 

wa biashara ya ngono karibu na vivutio vya utalii. 

 

Mnamo Aprili 23, Rahma Mshangama, Katibu Mkuu wa Wizara ya Ajira, Vijana, 

Wanawake na Watoto aliripoti kwamba watoto 2,000 waliokolewa kutoka kwenye 

kazi ya tasnia ya uvuvi na kilimo cha Mwani huko visiwani kati ya 2007 na 2009.  

Wizara ya Kazi, Ajira na Maendeleo ya Vijana ilihusika na utekelezaji wa sheria za 

kazi, pamoja na Tume ya Usuluhishi na Upatanishi na mahakama ya kazi.  Wizara 

iliendelea kufanya semina kuhusu kazi kwa watoto katika sehemu mbalimbali nchini. 

 

Baadhi ya Wizara za serikali, ikiwemo Wizara ya Kazi, Ajira na Maendeleo ya 

Vijana, zina vitengo maalumu vya kushughulikia kazi kwa watoto. 

 

Serikali ilichukua hatua kadhaa kupunguza kazi kwa watoto.  Ikiwa ni pamoja na 

kuanzisha Mfumo wa Ufuatiliaji kazi kwa Watoto ili kuratibu jitihada zote za taifa 

zinazohusiana na kazi kwa watoto pamoja na kuandaa kamati ndogondogo za wilaya 

za kazi kwa watoto.  Masuala ya kazi kwa watoto yaliingizwa kwenye Mtalaa wa 

Elimu ya Msingi kwa wote na Mtalaa wa Chuo cha Ualimu. 

 

Hatua nyingine za kurekebisha tatizo zilikuwa ni pamoja na kuhakikisha kuwa watoto 

wenye umri wa kwenda shule wanakwenda shule, kutoa adhabu kwa wazazi ambao 

hawakuwaandikisha watoto wao shule, na kuwaelimisha waajiri katika sekta rasmi 

dhidi ya kuwaajiri watoto wenye umri chini ya miaka 18. 

 

Serikali ilipitia upya Sera ya Maendeleo ya Watoto ili kuingiza uzuiaji wa aina mbaya 

zaidi za kazi kwa watoto na kuendesha mafunzo ya nje ya kuwaelimisha wananchi 

kuhusu sera hii. 

Kamati ya taifa ya sekta mbalimbali ndani ya Ofisi ya Waziri Mkuu, ambayo 

inajumuisha wawakilishi kutoka Wizara kadhaa na jumuiya ya AZISE, ilikutana 

Februari na baadaye tena Septemba.  Kulingana na Ofisa wa Shirika la Kazi Duniani, 

serikali ilielezea wajibu wake wa kupiga vita kazi kwa watoto na kuimarisha mifumo 

ya ndani ili kuitokomeza.  Serikali ilishirikiana na AZISE kwa kutoa utaalamu wa 

kiufundi katika kilimo na wakufunzi wenye sifa, pamoja na posho muhimu na kwa 

wakati mwingine bajeti ya kusaidia shughuli zinazohusiana na kazi kwa watoto.  Kwa 

mfano, Halmashauri ya Wilaya ya Igunga ilitenga shilingi za Tanzania 7,000,000 ($ 

5,200) kwa shughuli zinazohusiana na kazi kwa watoto katika mwaka huo. 

 

e. Mazingira ya Kazi Yanayokubalika 

Viwango vipya vya chini vya mshahara vilianza kutumika Januari 2008.  

Ukigawanywa kwa sekta nane za ajira, mshahara wa chini zaidi ulikuwa shilingi za 

Tanzania 65,000 ($ 50) kwa mwezi kwa wafanyakazi wa hoteli na wa juu zaidi, 

shilingi za Tanzania 350,000 ($ 260) kwa mwezi kwa wafanyakazi wa sekta ya 

madini.  Mishahara hii ya kila mwezi ilikuwa juu ya mstari wa umaskini wa shilingi 

za Tanzania 13,998 ($ 11) kwa mwezi kwa mtu iliyopangwa na Utafiti wa 2006/07 

wa Bajeti ya kaya.  Utekelezaji ulithibitisha ugumu katika baadhi ya shughuli, 

ambapo walilalamika kwamba walipaswa kuongeza mishahara kwa zaidi ya asilimia 

100.  Sheria za kazi zinawalinda wafanyakazi wote. 

 

Kulikuwa na ripoti kwamba baadhi ya waajiri walitoa mikataba ya muda mfupi tu ya 

miezi mitatu hadi sita ili kuepuka masharti ya mshahara na mafao.  Katika mwaka huo 

vyama vya wafanyakazi vilionyesha kutokuridhishwa kwao na mishahara 

iliyopandishwa na serikali kwa baadhi ya viongozi wa serikali wa ngazi ya juu 

wakiwemo majaji, mawaziri, na manaibu wao, pamoja na makamishna wa mikoa na 

wilaya. 

 

Hakukuwepo na wiki ya kazi inayolingana kisheria kwa wafanyakazi wa sekta 

binafsi, ila waajiri binafsi wengi walipanga siku sita, wiki ya kazi ya saa 44 – hadi 48.  

Siku tano, wiki ya kazi ya saa 40 ilikuwa kwa ajili ya wafanyakazi wa serikali.  

Katika mazingira yote, haikuruhusiwa kuajiri wanawake kufanya kazi kati ya saa 4.00 

usiku na 12.00 asubuhi; hata hivyo, waajiri walipuuza hilo.  Shirika la Kazi Duniani 

liliripoti kwamba baadhi ya wafanyakazi walilazimishwa kufanya kazi kwa ovataimu 

wakitishiwa kufukuzwa kazi. 

 

Baadhi ya sheria zinadhibiti usalama mahali pa kazi.  Wizara ya Kazi, Ajira na 

Maendeleo ya Vijana ilisimamia mfumo wa ukaguzi; hata hivyo, ufanisi wake 

ulikuwa mdogo kutokana na ukosefu wa raslimali na idadi ndogo ya maofisa kazi wa 

kufanya ukaguzi.  Viwango vya kazi havikufuatwa katika sekta isiyo rasmi, ambako 

nguvu kazi kubwa ilikuwa imeajiriwa huko. 

 

Wafanyakazi wangeweza kumshtaki mwajiri kama mazingira yao ya kufanyia kazi 

hayakufikia viwango vya afya na mazingira vya Wizara ya Kazi, Ajira na Maendeleo 

ya Vijana.  Hakukuwepo na matukio yaliyoripotiwa katika mwaka huo.  Kwa kawaida 

migogoro ilitatuliwa kupitia Tume ya Usuluhishi na Upatanishi.  Hakukuwepo tofauti 

kwa wafanyakazi wa nje au wahamiaji.  


